
        
            
                
            
        

    
	Чимидийн Энхээ

	 

	ХУВЬ ЗАЯА

	(өгүүллэг, тууж)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1989 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Эрлийн үзүүрт олз

	Уншигч тантай нэгэн залуу зохиолч анхныхаа номоор золгож байна. Уран үгийн сүн далайд мөнхжин үлдсэн авьяастан суутан ч, цагийн уртыг туулалгүй гээгдэгсэд нь ч хэн боловч заавал анхны номоо уншигч олондоо өргөн барьж, хэрхэн хүлээн авах бол хэмээн сэтгэл түгшин хүлээдэг. Энэ замыг тойрч гарсан нь нэгээхэн ч үгүй.

	Өнөөдөр танд номоо өргөн барьж буй Чимидийн Энхээ уран зохиол сонирхогч та бүхэнтэй ямар нэгэн хэмжээгээр танил. Түүний өгүүллэгүүд «Цог» зэрэг сэтгүүл, зарим сонинд гарч, Явуухулангийн Энхээтэй хамтарч бичсэн кино зохиол нь «Санаж яваарай» нэртэйгээр дэлгэцнээ гарсан билээ. Энхээгийн анхны номд түүний бичсэн олон зохиолоос багахныг нь оруулав. Гэхдээ энд буй өгүүллэг бүр нь тухайн тодорхой сэдвээрээ хэлэх гэсэн нэг тодруун санаатай, түүнийгээ өөрийн гэсэн арга барилаар илэрхийлэхийг хичээсэн нь бэлхнээ харагдаж байгаа юм. «Нулимсны амт» өгүүллэгт гэр бүлийн амьдрал нь бүтэлгүйтэж, хоёр тийш болсон авч хэн хэн нь хүн гэсэн эрхэм нэр, чанараа алдалгүй бие биеийгээ, юуны түрүүн хүн гэсэн өөрийгөө хүндэтгэн, алив атгаг сэтгэлийг огоорч чадсан хоёрыг дүрсэлсэн бол «Хадаасны дууль», «Амралт» өгүүллэгүүдэд дайн байлдаан гэдэг жирийн цэрэг хүнд ч, дарга хүнд ч өдөр тутмын гэж ч болох үүрэгт ажил байдаг, гэхдээ үүний цаана хүнлэг сэтгэл, эх орон, ард түмнийхээ өмнө хүлээсэн үүргээ ухамсарлах өндөр үзэл байдгийг чадмаг гаргасан бий.

	«Уулын мухар» хэмээх бэсрэгхэн туужид хүний амьдралын бартаа бэрхшээл, алдаа оноотой урт замыг уран сайхны хувьд нэлээд сайн боловсруулан гаргасан шиг санагдаж байна. Энэхүү бэсрэгхэн туужийг гар бичмэлээр байхад нь анхлан унших боломж олдож, тэгээд уншиж дуусаад сэтгэл дүүрэн үлдсэнээ өчсүгэй!

	Ингэхийн учир гэвэл хүний амьдралын төөрөг ямраар ч эргэж болох бөгөөд гэхдээ л хүн гэгч амьд яваа цагтаа амьдрахын л хүслэн дүүрэн явдаг жирийн мэт атлаа хэн ч үгүйсгэх аргагүй үнэнийг тун эвлэг гаргаж чадсанаас тэр.

	Ч. Энхээ уран бүтээл туурвилтын их замын эхэнд явна. Хойшдоо ихийг бүтээж, энэ замаасаа гарахгүй гэдэгт ч үл эргэлзнэм. Замын эхэндээ нэгэнт зүг чигээ олсон нь уншигч таны өмнө байгаа энэ бяцхан номд орсон бүтээлээс тодорхой харагдаж сэтгэлийг тань дагуулна гэдэгт итгэж буйн учир эл хэдэн үгийг бичихэд хүрэв.

	 

	С. Лочин

	ХАДААСНЫ ТУХАЙ ДУУЛЬ

	1935 оны зургаадугаар сарын 7-ны өдөр, 12 цаг 30 минут.

	...Харгана бударганат элсэн толгодыг үдийн нар эгц дээрээс нь цоргиж, амьтай бүхнийг сүүдэр газар луу үлдэн хөөжээ. Алсад Хайлааст манхны элсэн толгод наранд түлэгдэн хатаж амжаагүй нялх ногооны униарт цэнхэртэн мяралзана...

	12 цаг 35 минут. Нуувч ухаж байсан гурван байлдагчийн нэг нь хүрзээ ярхийтэл чулуудаад хамраа чимхэн авахад хурууны нь салааг даган өтгөн улаан цус урсахад Төрхүү түүн рүү хяламхийснээ,

	— Малгайгаа битгий ав гэж хэлээгүй юү! Алчуур чийглээд дарчих гээд ажлаа үргэлжлүүлэв. Нуувчны нөгөө үзүүрт байсан Бадам эргэж ч харалгүй олон зууны наранд голдоо хүртэл хатсан хөрснөөс бага ч болтугай эмтлэх санаатай хүрзээ хангинуулан самардаж байснаа дашмагийн таглааг эрэгдэх чимээ сонсоод,

	— Усаа... гамнах хэрэгтэй... гэж тасалданги дуугарсан боловч нөгөө хоёр нь сонссонгүй. Төрхүү буугаа авч нуувчны өмнөх амсар дээр тавин шагайж үзсэнээ,

	— Одоо болно, амарцгаая гээд цус шингэсэн чийгтэй алчуурыг хамартаа барьсаар буй Лхагваагийн хажууд суугаад урт амьсгаа авлаа. Харин Бадам газар ухсаар л байв.

	— Бадам аа, одоо болно. Тамхи тат...

	Бадам огцом эргэж, цус хурсан нүдээрээ Төрхүүг муухай хялайснаа,

	— Бос чи! Ажлаа хий! гэж хашхирахад халуурснаас болж омголтсон уруул нь цухалдан татганаж байв. Төрхүү тамхиа асаагаад утааг нь алгуур үлээж, нуувчны хана налав. Бадамын хүрзний иш атгасан гар нь үнсэн саарал болж Төрхүү рүү алхсан боловч зузаан гуяыг нь нэвт хавсан шарх нь хөндөгдөж, тархинд нь хөх гал манасхийх шиг боллоо. Төрхүү үүнийг анзаарсангүй, хөдөлгөөнгүй хоёр нүд нь тэртээ дээр бяцхан үүлийг ширтэж байв. Хурууны нь салаанд хавчуулаастай тамхинаас бүдэг цайвар утаа суунаглана. Бадамын бие сая тавирч, урт амьсгаа аваад хурууны ор гарах шахтал атгасан хүрзээ түшин зогсов. Лхагва өндийн түүнийг харснаа;

	— Хөл чинь яаж байна? гэж аяархан асуусанд Бадам,

	— Дарга ирлээ... гэж тэс ондоо юм хэлэв.

	12 цаг 43 минут... Түмэнгийн авчирсан япон нь харваас офицер хүн байв. Намхан өсгийтэй шаахай өмсөн, шилбээ цагаан даавуугаар ороосон, нимгэн шар царайтай турь муутайхан тэр эр нүдээ анивчин тэднийг тойруулан харна. Энгэрийн халаасны товчинд тогтоосон нарийхан шар гинжний үзүүрээс шил нь хагарсан хавчдаг саравчны хүрээ унжиж зөөлөн савлаж байв. Улаан хэрээстэй даавуу цүнх мөрөндөө өлгөжээ. Түмэн дашмагтай уснаас хэд балгаад хөлсөө арчсанаа,

	— Монгол хэл мэдэх үү? гэж асуусанд япон түүний зүг сэртэсхийн харж, юу гэж хариулахаа шийдэж ядсан бололтой түгдэрснээ толгой дохив.

	— Эмч үү?

	— Тийм.

	Түмэн Бадам руу эргэн:

	— Хөлөө үзүүл гэв. Бадам эмзэглэн ярвайсаар сууж, хөлийнхөө боолтыг задалж эхлэв. Эхүүн өмхий үнэр ханхална. Япон доош болон Бадамд туслахад тэр эсэргүүцсэнгүй. Гэвч арьс махтай нь наалдан хатсан эцсийн давхаргыг огцом хуулахад Бадамын нүдийг хар манан бүрхэх шиг болж,

	— Цусаараа тээглэж үхсэн хог, яаж байна аа?! гэж муухай орилов. Япон түүний хашхирахыг тоосонгүй, духанд нь хэдэн үрчлээ тодрон гарч, нарийхан хуруу нь хадаасанд сэтлүүлсэн даавуу шиг өнцөг гарган оглороод, ягаан мах нь бултайсан шархыг тойрон өвдөг хүртэл гүйсэн ногоон хөх хавдрын дээгүүр тэмтэрч байв. Лхагваа гэнэт эргэж нуувчны булан руу тонгойгоод огиулж эхлэв. Япон өндийн Түмэн рүү харснаа толгой сэгсэрч,

	— Энд надад хийх юм алга гэлээ. Түмэнгийн шанаанд овгор булчин товойн гарч,

	— Юу?!... гэж заналтай дуугарахад япон түүний зүг хүйтнээр харснаа,

	— Шарханд бохирдол орж. Гангрена... Хөлийг нь тайрч хаяхгүй бол энэ хүн үхнэ гэж хэлээд босов. Түмэн ташаан дахь гар буугаа угз татан японы аманд тулгаад занал хорсолдоо чичрэн салгалж,

	— Худлаа даа, муу нохой... Одоохон чи эмнэж, эдгээж өгөхгүй бол... би чамайг... гээд дуу нь тасалдлаа. Япон амандаа тулгасан бууны зүг сөлийн харж, шанаанд нь хөлс дааварласан боловч,

	— Би юу ч хийж чадахгүй, яавал яа... гээд буруу харав. Түмэнгийн царай даавуу шиг цайж, эрхий хуруу нь бууныхаа замгийн түгжээг тайлтал мөрөн дээр нь хүнд гар дарав.

	— Буугаа далд хий!

	Төрхүү энэ үгийг энгийн тайван боловч үгүй гэхийн аргагүй нухацтай хэлсэн учир Түмэн маш их гайхсан боловч буугаа буулгав. Япон урт амьсгаа авч, чичирхийлсэн гараараа хоолойныхоо товчийг тайллаа. Төрхүү түүн рүү эргэж,

	— Биднийг ямар байдалд байгааг та мэднэ. Хүний чинь хувьд гуйя, ямар нэг юм хийж өгөөч гэлээ. Япон хэсэг дуугүй зогссоноо,

	— Хэрэв манай талд бууж өгвөл даруйхан мэс засал хийх бололцоо байна. Манай цэргийн эмнэлэг хангамж сайтай, би хувьдаа... гэснээ гэнэт үгээ таслав. Бадам шазуураа тас зуугаад өндийлөө. Түүний нүд яг галзуурсан хүнийх шиг болсон учир япон өөрийн эрхгүй алхам ухрав. Бадам хүний хэрээс хэтэрсэн их хүч гарган босоод... хүрзээ авч цемент шиг хатуу цагаан хөрс рүү хүчлэн цохив. Төрхүү санаа алдаад буруу харлаа. Түмэн атгасан буугаа харснаа хуйнд нь буцааж хийгээд,

	— Чи одоо яв, яв гэж японд хэлэхдээ нүүр лүү нь ч харсангүй. Тэгээд доош сууж гутлаа тайлж эхлэв. Лхагваа түүнийг гайхан харсан боловч юм хэлсэнгүй босож, нуувчны амсар дээр овоолсон шорооноос атган авч тонгойсон газраа жигдхэн асгаад юу ч болоогүй юм шиг бууныхаа замгийг задалж эхэллээ. Япон сая ухаан орсон мэт ухасхийн нуувчны амсрыг давж хурдлан мөлхөхдөө байн байн эргэж харна. Тэр төдий л хол явж чадсангүй. Бодвол тэр амь гарлаа гэж бодсон байх... Түүний ард гар буу падхийн дуугарч, түдэлгүй өөрөө налхийн хөдөлгөөнгүй болжээ.

	13 цаг 05 минут. Нуувчны хана налан суусан Түмэн хэдийн нам унтжээ. Лхагваа ч бас бууныхаа замгийг угсарчхаад нуувчны ёроолд хөдөлгөөнгүй сууж байлаа. Гэвч түүний нүд нь хараатайгаа байв. Төрхүү босож, чулуу шиг хатсан энэ газрыг цоолж дэлхийн хүйсэд хүрэх гэсэн юм шиг мохож гүйцсэн хүрзээрээ харжигнуулан самардсаар байсан Бадамыг араас нь тэвэрч аваад дарж суулгав. Бадам тавиулахыг оролдон тийчгэнэсэн боловч сүүлдээ бие нь сулран хана налахад зөвхөн шүд нь л тачигнаж байлаа. Төрхүү Бадамын цамцыг авч дээрээс нь нөмөргөөд байрандаа суув.

	«...Амьдрал... үхлийн ирмэг дээр тулсан хүн л амьдралын тухай боддог юм гэж үү? Хүн амьдарч бүтээж, алдаж төөрч явахынхаа сайхныг яагаад заавал ийм үед дөнгөж ухаардаг юм бэ? Өмнө нь яагаад анзаардаггүй байв?» гэсэн бодол түүний толгойд орж ирлээ. Бичиг үсэг мэдэхгүй шахуу түүнийг аймгийн намын хорооны хариуцлагатай ажилд томилоход тэрээр «Яагаад ингэв?» гэж огт бодсонгүй. Харин ч өөрийг нь ийм ажилд тавьсан болохоор хийж чадна гэж мэдсэн хэрэг гэж бодсон билээ. Чухамхүү ингэж бодсоны учир чадал мэдэн гүйж, хэрэгтэй гэж үзсэн бүхнээ хийгээд тушаал заавар өгөөд байхад яагаад ажил нь урагшгүй байсныг ойлгоогүй. Хиагтыг эзлэх тулалдаанд мөр зэрэгцэж явсан, Цэргийн Яамны ажилтан нөхөр дээрээ очсон. Тэгээд л энд ирсэн юм... Орчныхоо юуг ч анзааралгүй гөлрөөд сууж байсан Лхагваа гэнэт,

	— Уртнасаан! гэж чанга дуугараад өндийж ирснээ манантсан нүдээрээ орчин тойрноо хараачлаад хаана байгаагаа сая л ухаарав бололтой,

	— ...Аа... би зүүдлээд... гээд буцаж суув.

	— Чи унтаагүй байсан шүү дээ?...

	Лхагваа юм хэлсэнгүй. Төрхүү түүнийг харж байснаа,

	— Наад зах чинь урагдчихаж, хад гэв. Лхагваа далны тус газар хөлсөндөө нэвчиж хужир ургасан цамцаа тайлан, бөх хадагдсан захаа барьж үзсэнээ Төрхүү рүү асуусан байртай харсанд Төрхүү юм хэлсэнгүй. Лхагваа малгайндаа хатгаж ороосон зүү утсаа авч, түрүүчийнх нь оёдлын дээрээс давхарлан оёж эхэллээ.

	13 цаг 12 минут... Түмэн гэнэт өндийж,

	— Нөгөөдүүл чинь хүрээд ирэв үү дээ? гэв. Төрхүү нуувчны өмнөх далангийн дээгүүр шагайв. Нээрээ ч япончууд тэднийг энэ өндөрлөгөөс ховх цохихоор шийдсэн бололтой, ил шулуун ирж явлаа. Тэдний зэгэл бор хувцас их талын дунд алган дээр байгаа юм шиг тод харагдана.

	— Тийм байна. 

	Түмэн гутлаа өмсөөд аажуухан босож, зовхи нь хавагнасан улаан нүдээрээ япончуудыг бүртгэх мэт дагуулан харснаа тамшаалж,

	— Балга ус байдаг ч болоосой... гэж дуугарав. Төрхүү дашмагаа авч сэгсэрсэнд ёроолд нь жоохон ус шал шалхийн цалгих сонстов.

	— Уух уу?

	Түмэн урт санаа алдсанаа,

	— Азная даа... Үлдсэн нь наадах чинь шүү дээ, гамнах хэрэгтэй гээд далд байсан хоёр дайзаа гаргаж хажуудаа тавиад алга руугаа нулиман буугаа хараалж эхлэв. Лхагваа учгийнхаа ёзоорыг тас хазаж хийсэн ажлаа сонжин харснаа сэтгэл хангалуун болов бололтой цамцаа сэгсрээд өмслөө. Төрхүү түүн рүү эргэж,

	— Цаадхаа сэрээ! гээд бууныхаа хүхээ рүү сум хийв. Монгол нутгийн зүгээс сэрүүн салхи гэнэт сэвшээлж, түүний наранд халсан нурууг сэрүү татуулав. Гэвч тэр эргэж харсангүй, учир нь ард түмэндээ өгөх эцсийн шалгалт өмнө нь байлаа... Лхагваа хажууд нь ирж зогсов.

	— Яав?... Лхагваа хажуудаа тавьсан сумнуудаас нэгийг авч, ханцуйгаараа нямбайлан арчаад бууныхаа хүхээ рүү хийж замгаа түлхэхэд шар хонгиотой сум бууны хоолой руу зөөлөн гулслаа. Лхагваа замгаа хааж цоожлоод,

	— Гурвуулаа л үзэлцэх болж дээ гэв. Төрхүү нуувчны ёроолд тайван хэвтэж байгаа Бадам руу харав. Бадамын нүүрийг тагласан малгай хажуу тийш хэлтийгээд хагас аниастай нүд, хоёр уруулын нь дундаас цухуйх шаравтар шүд нь ил гарчээ. Аль эрт амьгүй болсон түүний гар дээр үсэрсэн цусны хатсан толбо дээр хоёр том ногоон ялаа сууж байгаа нь Төрхүүгийн нүдэнд тод харагдав. Төрхүү санаа алдаад нүдийг нь соронзон мэт татах тэр ялаануудаас харцаа арайхийж салган урагшаа харав. Япончууд бүр ойртжээ. Одоо тэдний хооронд зуугаас илүүгүй метр зай үлдсэн байв. Түмэн пулемётынхоо мөрлөгчид хацраа наагаад,

	— Галлаад... гэж аяархан хэллээ...

	13 цаг 18 минут... Хороон дарга нуувч ухаж буй цэргүүдийн хажуугаар явж байснаа зогтусаж алсын чимээг чагнав. Тэр буруу дуулсангүй, үнэхээр зүүн зүгээс буун дуун үл мэдэг сонстож байлаа. Хороон дарга эргэн харав. Нуувч дотор газар ухаж байсан салаан дарга Очир даргаасаа ямар нэг тушаал хүлээх мэт дэргэд нь хүрч ирэхэд хороон дарга зүүн тийш дохиж,

	— Сонсож байна уу? гэлээ.

	— Сонсож байна... Түмэн... гээд Очир тийшээ харав. Хороон дарга санаа алдлаа. Цэргүүд бүгд ажлаа орхиод алсаас дөнгөн данган сонстох тэр чимээг чих тавин чагнацгааж байв.

	— Дарга аа... Тэднийг аврах хэрэгтэй... Манай салааг явуулаач!...

	Хороон дарга Очирын гуйх, шаардах хосолсон нүдийг удаан ширтэв. Хэрэв болдог сон бол тэр өөрөө хороогоо аваад алсад сонстох тэр чимээний зүг явах байлаа. Гэвч энэ бол түүний мэдлийн хэрэг биш... Үүнийг юу гэж хэлэхийг нь хүлээн өөдөөс нь хараад зогсож байгаа энэ залууд яаж ойлгуулах вэ?.. Тэд дайсны дайралтыг тогтоон цаг хожих, хороонд давших боломж олгох ёстой байлаа.

	Хороон дарга эргэн тэнгэрийн хаяа ширтсэнээ,

	— Нуувчаа түргэн дуусга гээд эргэж цааш явав. Гэвч тэрээр улам бүдгэрсээр байгаа алсын тэр чимээ тийш чих тавин чагнаж, амьд хүмүүсийн зүрхний цохилтын хамт хэдхэн мөчийн дараа чимээгүй болох эр цэргийн сүүлчийн энэ мэндийг насан туршдаа мартахгүй гэдгээ мэдэрч байв...

	...— Хил хүртэл хэчнээн километр үлдэж байна?

	— 40 км үлдлээ, нөхөр хурандаа.

	— Замаас гар.

	«М-пикап» огцом эргэж, эмнэлэг, ар талын албаны удаан хөдөлгөөнтэй, шороо тоос ихтэй цуваанаас тасран, холгүй харагдах толгодыг чиглэн хурдлав. Их талд наран гудайж, толгодын оройгоор өрсөн балин шиг сэрвийлцэх хадны сүүдэр толгодын бэлийг дэрлэн сунана. Машины бүх шилийг буулгасан боловч наймдугаар сарын халуун нар эгц хажуугаас нэвт шарах учир зуухны нөөлөг шиг халуун салхи ямар ч нэмэргүй билээ. Машин дотор яваа гурван хүн хоёр хоног замын турш элдсэн энэ нарнаас үнэхээр залхаж байлаа.

	Энэ гурван хүн бол цэргийн эмнэлгээс гараад Их Хянганы дэргэд тулалдаж байгаа дивизээ гүйцэхээр явж байгаа хурандаа Дашдэндэв, түүний саяхан шинээр томилогдсон туслах Насантогтох, жолооч гурав билээ.

	Нар... нар... Элсэрхэг хөрс нь морин туурай хагарам улайдаж, амьтай бүхэн сүүдэр газар нуугдсан энэ талд халуун агаар хэмжээгүй ноёрхох агаад машины дугуйнаас боссон нунтаг цагаан тоос хүртэл их халуунд ядарсан мэт газар буухыг үл яаран манарна. Дашдэндэв арагш эргэн:

	— Ус бий юү? гэхэд Насантогтох дашмагтай ус авч өгөв. Дашмагийн халуун бөөр. Дашдэндэвийн гарт хүрэхэд тэрээр наранд бүлээсчихсэн ус ууна гэж бодоход улам их халууцах шиг болсон тул уусангүй буцааж сарвайлаа. Насантогтох түүнийг нь аваад нарнаас нуун суудлынхаа араар хийв. Дашдэндэв сая замд нь тааралдсан ус ачсан машинуудын тухай бодлоо. Хоёр ачааны машины тэвшийг дүүртэл ачсан төмөр торхтой уснууд донсолгоонд бөөрөөрөө мөргөлдөн «түн тан» гэсэн битүү дуу гарган хажуугаар нь өнгөрсөн юм. «Сахарын цөлд худаг цөөнтэй, зарим нь хордчихсон гэсэн, манайхан яаж байгаа бол?..» гэж тэр үед хурандаа бодож билээ. Одоо ч гэсэн тэр тухай бодов. «Манайхан яаж байгаа бол? Дүүрэн, Гантулга, Дамдинсүрэн нарын хороод ч яах вэ. Шинэ цэрэг олонтой хороод л хэцүү байсан байх даа. Дамба маань зөрүүд юм, бусад ангиас хоцрохгүй гэж зүтгэсээр байгаад хүүхдүүдийг ядраагаа болов уу? Явахаас нь өмнө сайн л хэлж захисан юм сан. Хохиролгүй дайн ч гэж хаа байх вэ, гэхдээ дайн дуусаж байхад даргын зөрүүдээс болж цэргүүдийн амь талаар үрэгдвэл харамсавч баршгүй юм болно. Япончуудын хориглолт нарийн, ухаалаг бодож хийсэн, инженерийн хувьд бараг өө сэвгүй гэдэг...» Дашдэндэвийн нүдэнд пулемётын шөргөн галын доогуур бетонон бэхлэлтийг дайрч байгаа цэргүүд харагдах шиг болов. Энэ үзэгдэл бараг барин тавин үзэгдэх шиг санагдсан тул цэргүүд нь тэнд амь насаа алдан, баатарлагаар тулалдаж байхад дивизийнх нь дарга энд явна гэж бодохоос хамаг бие нь халуу оргих шиг болсон Дашдэндэв өөрийн эрхгүй урагшаа огцом хөдлөв.

	Түр тар!.. Машин нь тэгш газрын энгэрт өчүүхэн үү болон ургасан жижиг хадыг ерөөсөн дугуйгаараа дайрч донслоход Дашдэндэвийн тархины бор хальс руу нь халуун ус цацчих шиг болон нүд нь харанхуйллаа. Нугас нь тэсвэрлэх аргагүй хүчтэй өвдөхөд Дашдэндэв дуу алдахгүйн тулд шүдээ тас зууж, нүдийг нь бүрхсэн хар мананг цоо ширтэхийг хичээн эгц гөлрөв. Нээрээ ч удалгүй ухархайгаар нь халуу оргин, орчны юм бүрэлзсээр тодорлоо. Тэрээр нум шиг хөвчилсөн биеэ үл мэдэг сулруулж, сая юу болсныг ойлгохыг оролдов.

	Хоёр хоног хагас нойргүй давхисан жолооч Нанзад улайж аргасан нүдээрээ түүнийг гэмшингүй харж байв. Тэгш талд найдан хараатай үүрэглэх шахан явсан Нанзад Дашдэндэвийг огцом хөдлөхөд нь цочихдоо жолоогоо бага зэрэг мушгичихсан нь гай таарч, өнчин ганц чулууг дайрчихсаныг яана!

	Дашдэндэв түүний ядарсандаа үнсэн саарал болсон царай, нүдний нь доогуур татсан хөх цагаригийг хараад хэлнийхээ үзүүрт тулж ирсэн муухай хараалаа зуун тогтоож, зөвхөн л,

	— Хурдаа битгий саагаад бай! гэж чичирсэн хоолойгоор хэлэв. Дотроо бол, «Би ингэж ядарч байхад, энэ ч арга ч үгүй юм уу. Өдий хүртэл тэрэг бариад сурчихгүй хаагуур нь явав аа!..» гэж бодож амжжээ.

	...Дашдэндэвийн хоолойн чичрэлт Насантогтохын зүрхийг зүсэв. Үүгээрээ Дашдэндэв дөнгөж сая ямар их айхтар өвдөлтийг сэтгэлийнхээ зоригоор давж гарснаа өөрөө мэдэлгүй илчилчихсэн бөгөөд үс нь бууралтталаа олон юм үзэж, амьдралын аяганаас гашууныг нь голдуу амссан энэ хүдэр чийрэг эрийн хоолой чичирч байхыг бодоход цаад өвчин нь ямар байсныг Насантогтох төсөөлөх гэж оролдоод чадахгүй байв. Нугасандаа хүндхэн мэс засал хийлгээд удаагүй байгаа хурандаа, хэдийгээр алсын аянд унаатай явган, ундтай хоосон явж сурсан хэдий ч хоёр хоногийн зүдэргээтэй урт аяны хүндэд дарагдаж байгаа нь илт байлаа. Чухам л өөр хүн бол аль хэдийн сунаж ойчих байсан бөгөөд харин хурандаа Дашдэндэв тулдаа л энэ бүгдийг тэсвэрлэж, тэр ч байтугай цаашдаа, бүр фронтод очин очтолоо тэсвэрлэхэд бэлэн яваа билээ. Дайн эхэлсэн тухай дуулмагц хоёр удаа эмнэлгийн комиссоор хүч түрэн байж ороод хоёуланд нь бүтэлгүйтсэндээ шаралхан эрүүл ухаан, тайван нухацтай бодол бүгдийг умартан шууд маршал Чойбалсанд рапорт биччихсэнийг нь мэдээгүй цэргийн эмнэлгийн ерөнхий эмч рапорт, цохолт хоёрыг нь хоёулыг нь уншиж үзээд,

	— Биднийг ингэж гүжирдэх хэрэггүй л байсан юм даа, нөхөр хурандаа. Таны биеийн байдлыг бид танаас илүү мэднэ гэж шазруухан хэлснээ,

	— Яах вэ, та санасандаа хүрч. Харин хоногт арван цагаас илүү давхиж болохгүй шүү гээд гараад явчихад Насантогтох дэргэд нь байсан билээ. Гэтэл хурандаа тэр сануулгыг аль хэдийн мартчихаад өдөр шөнийн хорин дөрвөн цагийг хорин тав болтол нь давхих гэж оролдоход Насантогтох аргаа барж байлаа. Түүний фронтод түргэхэн хүрэх гэсэн эрмэлзлийг Насантогтох сайн ойлгож байв. Дайн эхлээд яг хоёр долоо хоног өнгөрчээ. Фашизмыг ниргэсэн их ялалтын амьсгал хүмүүсийн сэтгэлд жигүүр ургуулж байсан энэ үед ялалтад эргэлзэх хүн нэг ч байгаагүй бөгөөд гагцхүү хугацаа, хүрэх газар хоёр дээр санал зөрж байв. Зарим нь Хятад, Солонгос хоёрыг чөлөөлөөд зогсоно гэж, зарим нь Зөвлөлтийн  арми Берлин хүрсэн шигээ Токио хүртэл давшина гэж үзэж байлаа. Гэтэл дайны үйл явц санаснаас илүү хурдан өрнөв. Сахарын цөл, Их Хянганы нуруу Монгол-Зөвлөлтийн цэргийн хатуу зоригийн өмнө хориг болж чадсангүй. Үнэхээр яарах хэрэгтэй байв. Гэвч... яарна гэдэг бол ажлаа түргэн бүтээх шилдэг арга биш, тэр тусмаа хурандаа шиг бие муутай хүнд хор болох зүйл байлаа. Үгүйдээ гэхэд л жолоочоо амраах хэрэгтэй. Манантсан оюунаа цэргийн сахилгын хүчээр барьж яваа Нанзад, бартаатай газар орвол яагаад ч явж чадахгүй гэдгийг Насантогтох мэдэж байв.

	Тэрээр хотоос гарснаас хойших хоёр хоногт ганцхан удаа хагас цаг дугхийсэн юм. Хажуугаар нь энэ халууны байж байгааг!

	Шийдэх хэрэгтэй байв. Хоёр хоногт Дашдэндэвийн занг сайн мэдсэн Насантогтох энэ нь юунд хүргэж болохыг сайн мэдэж байв. Дашдэндэв түргэн ууртай, зорьсон зүйлээсээ эргэж буцах тун ч дургүй хүн. Цэргийн сахилгыг ямагт чандлан сахиж, бусдыг ч тийм байхыг шаарддаг тэрээр заримдаа цэргийн цол, тушаалын цаана хүн байгааг төдий л олж хардаггүй билээ.

	Машин толгодын орой дээр гарлаа. Замын хажуу талаас сүглийсэн өндөр хад тэднийг дарж авах гэсэн юм шиг сүглийн харлаж, оройн нарны ташуу туяа эсрэг талын толгодын энгэрийг улайлгана. Толгодын бэлээр хэзээ нэгэн цагт устай байсан юм болов уу гэмээр сайрын цагаан зураа мушгирсаар нугачаа тойрчээ. Энэ л хамгийн их бололцоотой газар!

	Насантогтох аюулхай дээрээ сэрүү татан, амьсгаа нь давчдахыг мэдэрсэн боловч,

	— Зогс! гэж зүрхлэн хашхирч орхилоо. Нанзад цочин эргэж харснаа тоормосоо гишгэв.

	— Юу болоо вэ? гээд Дашдэндэв хөмсгөө зангидав.

	— Нөхөр хурандаа, энд амаръя!

	— Бие чинь муудаа юу? 

	— Амрах хэрэгтэй байна.

	— Юу?! Та чинь юу болж байна?

	— Намайг яавал яа, нөхөр хурандаа, гэхдээ танаас гуйя, ядахдаа ганц цаг амаръя л даа.

	— Битгий дэмий юм донгосоод бай! гээд Дашдэндэв жолооч руу яв гэж дохив. Машины хаалга тасхийн хаагдлаа. Дашдэндэв цонхоор толгойгоо гаргаж,

	— Нөхөр дэслэгч, буцаад! Би танд тушааж байна, буцаад!! гэж хашхирав. Гэвч Насантогтох байрнаасаа хөдөлсөнгүй. Дашдэндэв цээжин дотор нь нэг юм буцалж, амьсгаа нь давчдахад дэмий л биеэ барихыг оролдон гүнзгий амьсгаа авав. Гэвч тус болсонгүй. Гар нь яахын ч эрхгүй салгалаад ирэхийг мэдэрсэн Дашдэндэв жолооч руу харахгүйг хичээн;

	— Яв!.. гэж дуугарав. Жолооч бага зэрэг алгуурласнаа машинаа хөдөлгөлөө. Арын шилээр хөдөлгөөнгүй зогсож байгаа Насантогтох торойн харагдсаар хадны цаагуур далд оров.

	...Машин далд ормогц ер бусын нам гүм боллоо. Насантогтоход өвдөг нь гэнэт сулраад явчих шиг санагдав. «...Ингээд л гүйцээ...» Яагаад ч юм инээмээр санагдахад тэрээр цээжийг нь хавчаад байгаа үл үзэгдэх уяаг сулруулахыг оролдох мэт гүн амьсгалаад орчиндоо могой байгаа эсэхийг нарийвчлан хараад газар суув. Эрх хүүхэд шиг өдөржин салахгүй дагасан хурц нарны дараа хадны сүүдэрт сэрүүн, таатай байв. Гэвч юун таатай байдалд жаргаж суухтай манатай! «...Ээж үүнийг мэдвэл юу гэх бол?» гэсэн зүрх зүсэм бодол түүний тархинд харвав...

	— ...Хүү минь, ээжийнхээ үгэнд орооч дээ...

	— Ээж ээ, битгий уйл. Нөхөд маань тулалдаанд орох гэж байхад би дивизийн даргын дэргэд айх аюулгүй санаа амар хэвтэж байх гэж үү? Би Монгол Ардын Хувьсгалт Цэргийн дарга хүн, хамт сургууль төгссөн нөхөд маань юу гэх вэ?

	— Би чиний төрүүлсэн эх чинь. Чи надад хэрэгтэй шүү дээ.

	— Ээж минь, аавыг яах вэ? Та командлагчийн захиаг санаж байна уу? «...Баянцагааны нуруунд хүч давуу дайсантай баатарлагаар тулалдаж байгаад... амь үрэгдэв...» гэсэн байгаа. Ийм аавтай хүн яаж тэгж болох вэ?!

	— ...Хүү минь!.. Хүү минь! Яасан үйлийн үртэй хорвоо вэ?! Яасан дуусаж барагддаггүй дайн дажин бэ?! Аавыг чинь талийгаач болсныг дуулаад ганцхан чиний төлөө л гэж галзуурчхаагүй. Гэтэл чи цэргийн сургуульд явна гэж зүтгэсээр байгаад явчихсан! Ханхай гэрийн хаяанд ганцаар өнгөрүүлсэн урт шөнүүдэд ганцхан найдвар, дахиж дайн болохгүй, хүү минь сургуулиа төгсөж ирээд л миний хажууд байж ачийн минь дууг сонсгож, хөлийг минь хучна гэсэн найдвар л намайг бүлээцүүлж байсан! Гэтэл нэгнийх нь амь багадсан юм шиг дахиад л орчиж эхэлдэг юутай хясаантай ертөнц вэ?! Санаж сарвайх ганц үр чи минь харийн шороонд булуулчихвал би хэний төлөө гэж амьд явж орчлонг элээх вэ,

	— Эжий минь, эжий минь!

	...Насантогтох цочин өндийв. «М-пикап» хадны цаанаас хурдлан гарч ирснээ түүний дэргэд овгосхийн зогслоо. Хурандаа Дашдэндэв машинаас бууж, хаалгаа ханхийтэл саваад:

	— Би чамайг шүүхэд өгнө! гэж хорсолтой хэлэв. Насантогтох дуугарсангүй. Дашдэндэв огцом эргэж, машины арын суудлаас шинелиэ аваад хадны ёроол руу явлаа. Насантогтох түүний ханхар нуруу, ууртаа улаан хүрэн болсон хүзүүг харж байхдаа штаб дээр энэ хүний тухай ярьж байсан нэг яриаг санав. Энэ явдал Халхын голын дайны үед болжээ. Дашдэндэвийн командалсан хорооны нэг салааны дарга хөнгөн шархтаад цэргийн эмнэлэгт хэвтсэн аж. Түүний оронд нэг их зоригтой ч биш, хулчгар ч биш, салаан дарга хүний хийх ёстой зүйлийг ямар ч өө сэвгүй хийдэг боловч бусад талаар хөдөлдөггүй нэг дарга ирсэн юм байжээ. Гэтэл хуучин салаан дарга нь эмнэлгээс гараад ирэв. Түүнийг хийх газар олдсонгүй, штабын бичээчээр түр ажиллуулж байх үед Баянтүмэн рүү дуудагдаад явчихсан байсан Дашдэндэв буцаж иржээ. Маргааш нь Дашдэндэв штабынхаа даргыг дуудаад хуучин салаан даргыг яагаад салаан дээр нь буцааж тавиагүйг асуув.

	— ...Үгүй, оронд нь өөр хүн тавьчихсан, тэр нь ч ажлаа гайгүй хийдэг болохоор дахиж солих шалтгаан олдож өгөхгүй юм...

	— Бид удахгүй давшилтад орох гэж байна. Гэтэл тэр хүн чинь одоо хүртэл салааныхаа цэргүүдийн нэрийг ч тогтоогоогүй байгааг та мэдэх үү?

	— Үгүй шүү, би энэ талаар юм мэдээгүй...

	Дашдэндэв түүнээс дахиж юм асуусангүй. Тэр дор нь өөрөө мэдэн тушаал гаргаж, штабынхаа даргыг хусаад хаячихсан ажээ. Энэ талаар командлал хавиар нэлээд шуугьж Дашдэндэв дээд газраа хоёр гурван удаа дуудагдсан боловч бүх юм хэвээрээ үлдсэн ажгуу...

	Энэ яриаг санах тутам Насантогтохын цээжинд хүйт даана. Гэхдээ дайны талбар луу очихоос айсандаа тэгсэн биш, энэ зоригтой шийдмэг, юугаараа ч юм бэ аавыг нь үргэлж санагдуулдаг хүний хүндэтгэлийг насан туршдаа алдахаас л айж байлаа. Насантогтох чухам яагаад ингэснийг хурандаа хэзээ нэгэн цагт ойлгох болов уу?.. 

	...Шинелийнх нь товч дороос нь нухахад Дашдэндэв толгойгоо хажуу тийш эргүүлэв. Одоо түүний нүдэнд хадны өнцөг, шингэж буй нарны туяанд гүн ягаан өнгөтэй болсон сэмжин үүл, толгодын ёроолыг хэжсэн сайрын зурааны хэсэг харагдана. Хорь гаруй жилийн дараа нутгийнхаа барааг дахиж харахад олон юмыг мартсан ажээ. Харин энэ сайрыг сайн санаж байв.

	Ээжтэйгээ хамт энэ сайрын эхэнд байдаг нүдэн булгаас ус авдаг байж билээ. Цэрэгт байхдаа газар дээр ганц эгчийгээ тахалд өртөн хальсныг сургаар сонссоноос хойш нутагтаа ирэх хүсэл нь яг л нөгөө нүдэн булаг шиг ширгэн хатсан юм. Гэтэл хувь заяа нь түүнийг төрсөн нутагт нь дахиж авчрахад түүний санаанд хамгийн түрүүнд орсон юм бол энэ сайр билээ. Энэ сайрыг даган хил хүрэхэд замаар явснаас хоёр дахин дөт байдаг юм.

	...Дашдэндэв дахиад л сайр луу харав. «Эгчийг хаана оршуулаа бол?» гэсэн бодол түүний толгойд гэнэт орж ирэв. Гэвч энэ бодлоо даруй таягдан хаяв.

	Дашдэндэв цагаа харвал дөнгөж таван минут өнгөрч байв. Тэрээр дотроо хараал тавиад, хувь заяагаа шийдчихсэн хүний гөжүүн царай гаргачхаад сууж байгаа Насантогтохыг харж, «Дивизэд очингуутаа муу цусыг хөөж явуулъя!» гэж бодлоо. Цэргийн хүн дайны талбарт очих замдаа амарна гэдэг бол Дашдэндэвийн хувьд яагаад ч байж болшгүй асуудал билээ.

	Гэтэл хүүхэн хүнийх шиг нимгэн цагаан царайтай, ер нь ч цэргийн хүн гэхэд дэндүү турьхан учраас анхнаасаа өөрт нь таалагдаагүй энэ залуугийн царайг харахад дуртай ч дургүй ч нэг цаг саатахаас өөр аргагүй гэдэг нь илэрхий. Дашдэндэв буруу харан, «Одоо яая гэх вэ» гэж бодоод нүдээ анив. Хадны нөмөрт хургасан зөөлөн сэвшээ салхи гандаж байгаа өвсний толгойг сэрчигнүүлэн, хаа нэгтээ дуугарах голионы дуу орчны нам тайвныг илтгэх ажээ...

	...Толгодын оройгоор туяарч байсан нарны туяа нэг нэгээрээ унтарч, сэрүүн нөөлөг үлээж эхлэв. Дэрсний толгой гунхалзан, хадны ангалд могой хоржигноно. Хурандаа Дашдэндэв алгаа дэрлээд хэдийн бөх унтжээ. Нанзад ч бас суудлынхаа арыг дэрлэн унтаж байв. Ер бусын нам тайван байдал ноёрхон, газар дэлхий хүртэл үүрэглэж байх шиг санагдана. Энэхүү нам тайван байдалд бүүвэйлэгдсэн Насантогтоход гараа алдлан ар тийшээ савж унаад нүдээ анин, бүхнийг мартуулагч гүн нойрны эрхшээлд өөрийгөө тавьж өгмөөр санагдав. Гэвч болохгүй. Яг 15 минутын дараа тэрээр хурандааг сэрээх ёстой, тэгээд л фронтын зүг, ялалтын зүг яаран давхина. Хэрэв цагаасаа хожимдчихвол Дашдэндэвээс илүү Насантогтох халаглан харамсах билээ. Тиймээс тэрээр «зөөлөн бөх»-д өвдөг шороодохгүйг хичээн суусаар л байв... Байз! Энэ чинь юу билээ?..

	Алсад буун дуу тачигнах чимээ бүдэг бадаг сонстлоо. Насантогтох үсрэн босов. Энэ чимээ хадны цаанаас буюу түрүүхэнд тэдний салсан замын тэндээс сонстож байлаа. «Юу вэ?! Бид чинь хил даваагүй шүү дээ! Эсвэл десант уу? Фронтоос ийм их хол юун десант байдаг билээ?!». Насантогтох машины арын суудал дээр хэвтэх хурандаагийн дуранг цонхоор шүүрэн аваад ирсэн замаараа буцаж гүйлээ. Хадыг тойрох тутам буун дуу улам чангарав. Сүүлийн нугачааг тойроход их талын сэжүүр цэлсхийн нээгдлээ.

	Зам дээр бүх хөдөлгөөн зогсжээ. Түрүүхэнд хоорондоо зай барин, журамтай нь аргагүй цувж байсан цэргийн нягт цуваа эмх замбараагаа алдан, машинуудын зарим нь замаас гараад энд тэнд бөөгнөрчихсөн байв. Хүмүүс нааш цааш гүйлдэн, бууны дуу эцэс төгсгөлгүй үргэлжлэн тачигнана. Гэвч тэнд тулалдаан болоогүй байгааг Насантогтох дор нь ойлгов. Хүмүүс хоорондоо тэврэлдэн, гэрэлт сум тэнгэрийг зүснэ.

	Нэг газар баахан хүмүүс бөөгнөрчихсөн, нэгийгээ сэвж байлаа. Олон хүний «Ура!!» хашхирах чимээ түүний чихийг дэлдэв. «...Энэ чинь... юу болж байна аа?..» Гэнэт оюун санааных нь нэг мухраас гарч ирсэн ганцхан үг түүний биеийг шувт хатгав! «Ялалт!.. Нээрээ гэж үү!! Нээрээ дайн дууслаа гэж үү?!». Тэрээр бүрэлзэн чийг татах нүдэндээ дахиад дурангаа аваачив. Эргэлзэх юм үгүй болжээ. Эр цэргийн бууны жин хөнгөрч, хэрэггүй болсон сумнууд тэнгэрт цацагдаж байв. Их үнээр олдсон ялалтын төлөө цэргүүд бууныхаа дайзыг хоосолж байв.

	Насантогтох сэтгэлдээ гэнэт давлагаалсан их үерийг барьж чадалгүй хоосон ташаагаа самардсанаа өвчтэй хүн шиг «Ура-а-а!» гэж байдгаараа хашхираад эргэж гүйлээ!

	— Дашдэндэв гуай, Дашдэндэв гуай!!

	Дашдэндэв огцом өндийж, хар эрчээрээ гүйн ирж яваа Насантогтох руу харахад түүний нүдэнд нойрмоглосон шинж огт байсангүй.

	— Юу бол оо вэ?

	Насантогтох өөрийг нь хүйтнээр шөвөгдсөн харцанд гэнэт тулаад зогтусав. Өөрийнх нь туслахаар ирснээ анх илтгэж байхад Дашдэндэв түүнийг яг ийм нүдээр харж билээ. Илтгэж дуусмагц нь «...Аа» гэж дурамжхан дуугараад эргэж явахад нь Насантогтох түүний сэтгэлд таалагдаагүйгээ ойлгож, өөрийнхөө нарийхан гоолиг нуруу, эмэгтэй хүнийх шиг урт сормуустай давхраатай хар нүднээсээ анх удаа ичих шиг санагдсан юм. Нөгөө талаар сэтгэлд нь бяцхан найдвар төрж, «Би чамайг авахгүй. Фронтод салаан даргаар очиж байлд!» гэж хэлэх болов уу хэмээн хүлээсэн. Гэтэл хурандаа хэд алхсанаа эргэж;

	— Нөгөөдөр өглөө 7.00-д аяны хэрэглэлтэйгээ энд бэлэн бай! гэсэн билээ.

	Тэр үед л энэ хүний фронтод очих тэмүүлэл хэчнээн их хүчтэй байгааг Насантогтох ойлгох шиг болсон. Дайны ялалтад өөрийнхөө хувийг оруулах хүсэлдээ бүх сэтгэл зүрхээрээ хөтлөгдсөн энэ хүний өөдөөс, энэ хүйтэн харцыг эгц ширтэж байгаад, «Таны нөгөө яараад байсан дайн чинь дуусчихсан» гэж хэлж чадахгүйгээ тэр мэдрэв...

	— ...Үгүй... явах цаг болчихлоо, нөхөр хурандаа.

	— Тэгээд юундаа орилж хашхич аа вэ?

	Насантогтохын амандаа юу гэж бувтнасныг Дашдэндэв сонссон эсэхийг бүү мэд. Тэрээр шинелиэ газраас авч нямбайлан эвхсэнээ гэнэт Насантогтох руу хачин харав. Түүний нүд Насантогтохын хэлээгүй зүйлийг олж харахыг хичээсэн мэт байлаа. Гэвч энэ байдал удаан үргэлжилсэнгүй, царай нь хэвийн болж машин руугаа алхав...

	...Машин сайрыг уруудсаар нугачаа тойрон далд ороход түүнийг даган үдшийн бүрий толгодын завсраар урсан нөмөрч, гагцхүү машины дугуйнд өртсөн жижиг хайрга удтал тайвширч чадахгүй шажигнасаар байв.

	ЗУНЫ БОГИНО ШӨНӨ

	Батаа хоног болгонд туужуу шиг арзайчихдаг сахлаа арай ядан самардаж байгаа час пасхийн дуугарах хуучин «Харьков»-оо унтрааж, эрүүгээ нэг илж үзээд угаалгынхаа өрөөнөөс гарч, унтлагын өрөөнд орон хувцсаа өмсөж эхлэв. Орны пүрш шажигнан дуугарч, хумиад хаячихсан юм шиг харагдаж байсан хөнжил оволзон хөдөлснөө, эхнэрийн нь толгой цухуйж,

	— Явах нь уу? гэв.

	— Тэгье.

	— Плиткээ шалгаарай гээд өрөөсөн нүдээрээ ширээн дээр байгаа сэрүүлэгтэй цаг руу ярвайн харснаа эргэн хөнжилдөө шургаж чимээгүй болов. Батаа толинд сүүлчийн удаа эргэн харж зангиагаа засаад гарч одов.

	 

	□

	 

	...Хаалга зөөлөн тогшлоо. Батаа дурамжхан,

	— За... гээд үзгээ тавивал хаалга нээгдэн зузаан урт ороолтын үзүүр цухуйн,

	— ...Орох уу?.. гэж дуугарав. Батаа дөрвөлжин хээтэй, бодвол их үнэтэй баймаар тэр ороолтын цухуйсан үзүүрээс нүд салгалгүй харан:

	— Ор, ор... гэх зуураа, «Оюунаад нэг ийм юм олж өгвөл зүгээр юм. Ямар үнэтэй байдаг бол?..» гэж бодож амжив. Хаалганы завсар арай томсон, анх шагайсан ороолт цаадах хүнээ хөтлөн оруулж буй мэт эхлээд тайрч, эргүүлсэн богинохон хар үс, дараа нь хар будгаар тодосгосон цоглог хар нүд, жимбэгэр уруул дараалан цухуйсаар хамгийн сүүлд төмөр тоногтой өндөр өсгийтэй, шөвгөр шаахай мөн л, «Орох уу?.. орох уу?..» гэж асуух мэт зөөлөн гэтсээр хаалга хаагдав. Батаагийн өмнө өндөр нуруутай, царайлаг цагаан хүүхэн зогсож байлаа.

	— Та юу гэж явна?

	Нөгөө хүүхэн үг дуугарсангүй доош харав. Нэлээд чухал хэрэгтэй ирснийг нь Батаа тааварлаад:

	— Суугаач гэв. Хүүхэн сандлын дэргэд ирээд олон хуниастай банзлаа удтал нямбайлан засаж тухлан суугаад хөлөө ачив. Дараа нь цүнхээ онгойлгон нусны алчуур гаргаж эвхээсийг нь задлангаа хир буртаг байх вий дээ гэж эмээсэн харцаар нягтлан хараад нүдэндээ аваачуут уйлж эхлэв. Тун нямбай, тайван, дэс дараалсан энэ үйл явдал эцэстээ ингэж санаанд оромгүй сониноор дууссанд Батаа золтой л инээд алдчихсангүй тэслээ. Хүүхэн удалгүй уйлахаа зогсож, нулимсныхаа сүүлчийн дуслыг алчуурынхаа үзүүрт нямбайлан шингээж, эвхэн далд хийн цүнхнээсээ тамхи гарган Батаа руу сарвайв. Батаа толгой сэгсрэв. Хүүхэн тамхинаасаа нэгийг авч асаан, утааг нь тааз руу бодлогошронгуй үлээснээ,

	— Би нөхрийнхөө талаар гомдол мэдүүлж явна гэж, «Би гутлынхаа өсгийд зан тавиулчихлаа» гэж ярьдаг аялгаар хэлэхэд хайнгууд унагасан тэр үг нь хүүхэн, Батаа хоёрын дунд агаарт өлгөгдөв. Хүүхэн Батаа руу зэрвэс харсан боловч Батаа дуугарсангүй, «Ганболд удахгүй гадаад явна, тэрүүнд хэдэн юм өгч захья» гэж бодон суулаа.

	— ..Аа?

	— Би нөхрөөсөө саллаа.

	— ...Яаж байгаа нь тэр вэ?

	Хүүхэн «Энэ годил чинь бас дуугардаг юм байжээ?» гэж бодсон бололтой нааштай харснаа,

	— Яах вэ... Сэтгэл нийлэхгүй болоод тэр.

	— Аа... Сэтгэл нийлэхгүй бол ч салах нь зөв л дөө... Гэхдээ тэрүүнд чинь би ямар хамаатай юм бэ?

	— Та эвлэлийн хороон дарга мөн үү?!

	Батаа сая л энэ хүүхний ирсэн учрыг гадарлах шиг болов.

	— Тэгэхээр танай нөхөр чинь манайд ажилладаг юм уу?

	— Тэгээд яагаа вэ!

	— Хэн гэдэг юм бэ?

	— Энхтөр

	— Аль? Технологи хими хяналтын хэлтсийн үү, эсвэл...

	— Мөн, мөн, тэр чинь.

	Энхтөрийг Батаа анх энэ үйлдвэрт ирсэн цагаас мэднэ. Дуу цөөтэй томоотой хүний тухай яривал Энхтөрийг л жишээ татаж болно.

	— Энхтөр таныг яагаад байна?

	— Намайг доромжилсон.

	Батаа утас авав.

	— ..Байна Батаа, Энхтөр байна уу?.. Аа, би Батаа байна. Чи наашаа ороод ир... Тийм, одоо...

	Хүүхэн энэ яриаг дуулуут цүнхнээсээ толь гарган өөрийгөө ширвэж амжив. Батаа ширээн дээрх оны ажлын төлөвлөгөөг үзэх завсраа, «Үгүй ер. Энхтөр яаж яваад ийм сайхан хүүхэн дэгээдчихсэн юм бол? Эр хүн дээ, хө!» гэж бодлоо. Хаалга тогшив.

	— За.

	Энхтөр орж ирээд хүүхнийг харснаа,

	— Хүүе... Чи юу хийж яваа юм бэ? гэлээ. Хүүхэн түүний үгийг дуулаагүй хүн болон адар ширтэв. Батаа хиймэл, албаны царай гарган (ерөөс ингэх дуртай билээ) Энхтөрийг эгц ширтсэнээ:

	— Танай гэр бүлийн чинь хүн чамаас гомдол нэхэж ирсэн байна. Гэрлэлтээ цуцлуулах асуудал тавьж байна.

	Энхтөрийн  нүд түргэн түргэн цавчилснаа уруул нь шөвийж:

	— Би яасан юм бэ? гэж гайхан дуугарав.

	Хүүхэн түүн рүү эргэж нүдээрээ алгадаад:

	— Чи яаснаа мэдэхгүй байхдаа яадаг юм? Хүн доромжилчхоод!

	— Юу гэж?..

	— Чи намайг дандаа л өөхөн бөмбөөлэй гэдэг шүү дээ.

	Батаа хэлээ чанга хазчихаад доош харав.

	— ...Чиний нүдэнд тийм тарган, муухай харагдаад байдаг бол чамаас сална! гэснээ Батаа руу эргэн:

	— Та үүнд сайн шиг арга хэмжээ аваад өгөөрэй! гэлээ. Энхтөр ёстой л орох газраа олж ядах бололтой хавчганаж эхлэв.

	— ...Үгүй... би... Урнаа, хоёулаа явъя...

	— Яршиг аа, яршиг! Би ямар чамд тоглуулах гэж суусан юм уу? Чи ер нь намайг юу гэж боддог юм бэ? Хайртай, хайртай л гээд байсан аль вэ дээ? Дандаа л надаар хувцсаа индүүдүүлнэ!

	Батаа Энхтөрийг үргэлж халуун индүүнд хайруулж шар толбо болсон цамцтай явдгийг санав. Хүүхэн өөр хэлэх муу үг олсонгүй бололтой дуу нь тасраад тамхи гаргаснаа Батаад хандан:

	— Уучлаарай, тамхи татаж болох уу? гэв. Батаа толгой дохиод үнсний сав дөхүүлж өгөв. Хүүхэн тамхиныхаа утааг адар өөд үлээснээ,

	— Ер нь энэнтэй амьдрахад их хэцүү юм. Би ээж аавыгаа хориглосоор байтал энэнтэй суусан. Эцэст нь доромжлуулж байна. Гудамжаар хамт явахад хүртэл ичмээр юм... Чи нөгөө товчоо хадсан уу?

	Энхтөр хөлсөө арчаад зөрүү харав.

	— ...Харав уу? Ийм хүнтэй чинь яаж хамт амьдрах вэ?

	Хүүхэн тамхиа нухаж унтраагаад:

	— Та энэнд арга хэмжээ аваарай! гэснээ босож Энхтөрд хандан:

	— Явъя! гэж ширүүн дуугарав. Тэр хоёр гарч одлоо. Батаа оны төлөвлөгөөг өөр лүүгээ татан ойртуулснаа инээд алдав. Улмаар бодон бодон инээв. Элгээ хөштөл хөхрөөд нулимсаа гараар арчин, ёолон аахилсаар арай ядан цонх руу очин онгойлголоо. Хаврын нялх нахиа, хайлсан цасны чийг үнэртсэн өтгөн агаар, тасалгаанд багтан ядан орж ирэхэд ширээн дээрх бичиг цаас сэвэлзэн хөдөллөө. Цонхны тушаа үйлдвэрийн гадаа хаалга руу хоёр хүн явж байсан нь Энхтөр, сайх хүүхэн хоёр ажээ. Хүүхэн дээгүүр харан товолзтол алхлахад араас нь Энхтөр хүүхэд шиг аргадангуй дагана. Нэг юм хэлэхэд Энхтөр толгойгоо унжуулав. Хүүхэн түүний захыг засаад цааш гарч явснаа хашааны булан хүрээд эргэн Энхтөр рүү гараараа даллан инээмсэглэлээ. Батаагийн сэтгэлд хөнгөн атаархал төрсөн боловч сэтгэл нь нэг л уужраад явчхав. «Энхтөр ч азтай залуу юм даа. Эр хүн...»

	 

	□

	 

	Зөвлөлтийн шигшээ баг Финландын багийн хаалганд гурван бөмбөг оруулаад дөрөв дэхээ оруулахаар тал талаас нь довтолж байсан боловч Батаагийн анхаарал нэг*л төвлөрч чадахгүй байлаа. Өдөр Энхтөр тэр хоёрыг гарсны дараа үлдсэн сэтгэлийн дэгэлзээн арилсангүй. Оюунцэцэг араас нь ирээд;

	— Хоолоо ид гэв. Батаа дуугүй сууснаа:

	— Оюунаа, өөхөн бөмбөөлэй гэж юу вэ, чи мэдэх үү? гэлээ.

	— Хонины сүүл, юу гэж? Сүүл идмээр санагдаа юу?

	— Үгүй, үгүй!

	Түүний дууны өнгийг сонсоод Оюунцэцэг, нөхөр нь нэг л юманд сэтгэл ханамжгүй байгааг ойлгов. Тэр бээр гайхсан байртай харалгандуу нүдээ анивчин саяын хэлсэн үгээ эргэцүүлж бодсоноо гоц гойд юм ололгүй мөрөө хавчаад хаалгыг нь зөөлөн хаан гарав. Батаа ямар ч гэмгүй эхнэртээ уурласнаа буруу гэж ойлговч зөвтгөх шалтгаан эрэн:

	«Юу ч ойлгохгүй юм!» гэж бодон өөрийгөө цэнэглэсээр эцэстээ хажууд нь ирээд юу болсныг нь ойлгож ядан дүрлийтэл нь харсаар зогссон эхнэрийнхээ нүүрийг харахгүйг хичээн хувцсаа өмсөөд гарч одов.

	Шөнийн гурван цаг болж байсан боловч Батаад гэртээ харих хүсэл байсангүй. Тэрээр автобусны буудлын сандал дээр ганцаархнаа торойн сууж, шөнийн гэрлийн хүйтэн туяанд сүлэгдсэн эзэнгүй гудамжийг харж байхдаа Оюунцэцэгтэйгээ анх танилцсан үеэ ширхэгчлэн сэргээн санахыг оролдож байв.

	Тэр үед Батаа хөдөө ахындаа байв. Аймгийн худалдаа бэлтгэлийн ангид зөөгч хийн зав чөлөөндөө бяцхан өгүүллэгэрхүү юм бичин, дараа жилийн хээ уралдаант шалгалтад бэлтгэх зэргээр ажил ихтэй, сэтгэл дүүрэн байсан үе. Нэг амралтын өдөр хамт ажилладаг найзындаа давхин очвол хоёр охин ирчихсэн сууж байлаа. Нэг нь найзынх нь үерхдэг охин, нөгөөг нь Батаа зүс үзээгүй байв. Дөрвүүл яриа дэлгэн сууж байхдаа Батаа нөгөө охин руу хулгай нүдээр харц чулуудан хэлсэн үг, хөдөлгөөн бүрийг нь сэтгэлдээ хадаж байсан юм. Түүнээс хойш Батаагийн сэтгэлд тэр охины эрдүүдүү инээд, шулгадуу хэллэг, намбалаг хөдөлгөөн, зоримог ухаалаг харц, хамрыг тун зохимжтой сүүдэрлэж өгсөн сэвх хүртэл санаанаас нь гарахаа байчихсан билээ. Хэд хоног гэртээ сууж шаналж байгаад дахиж тэр охинтой уулзах хүсэлдээ хөтлөгдөн найзындаа очиж, түүнийг дагуулан Оюунцэцэгийнд очив. Тэднийд нэлээд удаан сууж, Батаа яриан дундаа хоёр утгатай үгнүүд хавчуулан ер нь өөрийнхөө санааг бараглаж ойлгуулчихсан билээ. Оюунцэцэг ч тоглоом наргианы үгийг угтуулан, ер нь нэг их дургүй ч биш байлаа.

	Ингээд нэгэнт жолоо алдсан сэтгэлийнхээ үүд хаалгыг нээж орхисон учир ямааны мах халуун дээрээ гэгчээр харилцан ойлголцохын оч үсэрсэн дээр нь түлээ нэмэн гал бадраая хэмээн маргааш нь дахин найзындаа иртэл урьд өдөр нь эцэг эх нь эзгүй байсан охиныд очиж өдрийн  тэнг авсныг нь ховын үгнээс дуулчихсан үерхдэг охиндоо зад зэмлүүлээд царай муутайхан хурнийчихсан сууж байсан найз нь шил зааж:

	— Чи одоо ямар өөрөө танихгүй гэх биш ганцаараа оч гээд хөдлөөгүй юм. Ингээд гарахдаа нөхрийн чанарын тухай хатуухан үг хэдийг дурсаад тэр чигээрээ Оюунцэцэгийнд давхиж буутал Оюунцэцэгийн аав нь болох бригадын нягтлан бодох, аймгийн заан цолтой хөглөгөр хар хүн ирчихсэн сууж байсанд ярих үг нь хоолой дээр нь тээглэж, доогуур харан, дорой дуугарсаар аяга цай уучхаад гарчээ. Хөдөө газар гэдэг энэ талаар их зовлонтой, хамт зугаалах, ярих газар олдохгүй, айлын охиныг эцэг эхийн нь нүдэн дээр уул хад руу дагуулаад явалтай биш, хааяа гаргаж өгөх нэрээр морины уяан дээр хэдэн үг солих бололцоо олдовч хуц хариулсаар байгаад ярдаг болчихсон авгайчууд араас нь гарч ирж:

	— Хөөе... чи гэртээ орохгүй юу?! гэж зад хангинан уг солих бололцоо олгохгүй учир залуучууд охидыг гэртээ ганцаараа хонож байгаа бололцоог ашиглан очиж бух санаж бодсоноо нэг амьсгаагаар гүйцээх явдал олонтоо. Иймээс Батаа буцан сажилж байхдаа Оюунцэцэгтэй дахин уулзах далим гаргах аргыг түмэн зүйлээр сүвэгчлэн явсаар гэрээсээ өнгөрч, заяатай л дэлхийг тойрчихсонгүй, хонины хашаа хүрээд ухаан орж мориныхоо амыг татсан билээ. Дахин уулзах бололцоо олдохгүй .байсаар намар болж, Оюунцэцэг ч сургуульдаа буцав. Гэвч Батаагийн сэтгэлд хадагдсан дүр нь арилах байтугай харин улам тодорч, зүүднээс нь салахаа байхад явдлын далимаар хот орж, Багшийн дээд сургуулийн үүдэнд өдөржин хүлээж баймаажин уулзсан юм. Энэ удаад Батаа алсын хараатай хөдөлж, гарахаасаа өмнө Оюунцэцэгийнхээр буун ярианы завсар хот орох тухайгаа хэлж, захиа занаа өгвөл дамжуулаад өгчих бололцоотой тухай ярьсаар баахан илгээмж авч гарсан учир уулзаад ярих юм олдохгүй тэвдэхийн зовлонг амссангүй элчин сайдын итгэмжлэх жуух бичгийн үүрэгтэй илгээмжээрээ бамбай барин яриа эхлэв. Дахин ирэх бололцоо олд оо ч уу, үгүй ч үү гэж бодсон Батаа шууд санасан бодсоноо хэлж, зөвхөн өөрийг нь л гэж хот орж ирсэн тухайгаа ярьжээ. Оюунцэцэг юу ч хэлэлгүй дуугүй явсаар оюутны байранд хүрэхийнхээ алдад,

	— Надад сайн болсныг чинь би мэдэж байсан. Харин намайг гэж ирсэн чинь ч... юу л бол доо гэв. Батаа:

	— Ганцхан чамайг гэж ирснээ би баталж чадахгүй. Харин надад хотод хийх өөр ажил байхгүй гэдгээ баталж чадна гэжээ. Ингээд улсын марк, дугтуйн гүйлгээнд зохих хувь нэмэр орж, шуудангийн ажилтнуудад ч зохих хэмжээгээр ажил нэмэгджээ. Гэхдээ энэ хоёрын захидалд хайр сэтгэлийн тухай юу ч байсангүй. Нутаг орны сонин, хичээлийн явц, мал төллөлт ойртсонтой холбогдон ажил нэмэгдсэн тухай, орос хэлний багш нь «будаа идэх» хэрэглээд баригдвал шууд муу тавиад гаргадаг учир шалгалт ойртож байгаад сэтгэл нь их түгшиж байгаа тухай төдийхөн л байдаг байв. Харин хавар дулаан болж мал төллөлт ч, орос хэлний шалгалт ч ард орсон хойно Батаа цэргийн зарлан дуудах хуудас авснаа бичиж, «Намайг чи гурван жил хүлээх үү?» гэж асуусанд «Хүлээнэ» гэсэн хариу иржээ. Шинэ татагдсан цэргүүд хотод ирж, Тээврийн товчоон дээр зогсоход Оюунцэцэг ирж уулзсан. Гэвч цугласан хүн олон, машин зогсох хугацаа бага байсан учир олон юм ярьж чадаагүй, «Сайн яваарай» гээд тавин төгрөг өгөхөд нь, «Сайн сууж байгаарай» гээд салсан билээ. Батаа цэргээс халагдаж ирүүтээ уралдаант шалгалтад орж тэнцээд гадаад явсан. Түүнээс өмнө хуримаа хийх тухай Оюунцэцэгтэй хэдэн удаа ярьсан боловч жилийн чөлөө авч хичээлээ ч тасалдуулж байгаа охидыг харсаар хаширчихсан Оюунцэцэг эрс татгалзсан юм. Харин Оюунцэцэгийг сургуулиа төгссөн жил нь Батаагийн зуны амралтаар хуримаа хийжээ. Жинхэнэ гэр бүлийн амьдралыг тэр хоёр Батааг төгссөн хойно буюу гурван жилийн дараа амсаж эхлэв. Эхэндээ ч юм бүхэн л сайхан байлаа. Гэвч аажмаар Батаа амьдралдаа ямар нэг юм дутагдаад байгааг мэдэрч билээ. Тэр хоёр хэрэлдсэнгүй, тэр ч байтугай ам мурийж үзээгүй. Хэн хэн нь цухалдсан үедээ хоёул дуугүй болчхоод, тайвширсан үедээ хэн хэндээ буулт хийж маргаанаа шийдвэрлэж байх бичээгүй заншил эднийд баттай тогтсон билээ. Гэтэл энэ намуухан, нэг хэвийн  байдал нь томоотой, тэвчээртэй, үг цөөнтэй Оюунцэцэгийн  сэтгэлд яв цав нийцэж, харин Батаад... багаасаа олон хүний дунд бужигнаж сурсан Батаад уйтгартай байв. Нэг үе түүнд энэ байдалдаа дасчих шиг санагдсан боловч энэ бүхнийг эргэцүүлэн бодсон Батаа «Би бас амьдралдаа алдсан юм биш биз? Хэрэв тийм бол яаж засах вэ?» гэсэн хоёрхон асуултад хариу өгөхийг оролдож байв. Зуны богино шөнө өнгөрч, үүрийн бор гэгээ тодрон байшингийн дүрсүүд цайвартан байгаа тэнгэрийн наана улам харлан, гудамжны чийдэнгийн гэрлүүд бүдгэрч эхлэв. Замын хажуугаар тарьсан моднууд нойрноос сэрсэн мэт навчсаа сэржигнүүлж, санаандгүй хаясан цаас ойр ойрхон хийсэх чимээ тод дуулдаж эхлэв. Гэвч энэ бүхэн гүн бодолд автсан Батаад саад болсонгүй. Эцэст нь Батаа хэргийн гол нь амьдрал нь саад бэрхшээлгүй байгаагаас бүх юм шалтгаалж байна гэсэн дүгнэлтэд хүрэв. Тэрээр халамжтай сайн хүнтэй, ёстой азаар дайралдаж суусан. Оюунцэцэг шиг эхнэрийг өөр хаанаас ч хайгаад олохгүй билээ. Тэгэхээр Батаа түүнтэй сууснаар алдсангүй, харин ч зарим нэгнийг бодвол хожжээ. Гэхдээ Батаа ямар ч төвөггүй танилцан, сэтгэлээ өгөлцсөн учир удаан хугацаагаар хол явахдаа ч гэсэн хайртай хүндээ татагдан тэмүүлэхийн сайхныг амссангүй.

	Тэр бээр зүгээр л Оюунцэцэгтэй уулзах цагаа бодож, Оюунцэцэг ч түүний ирэх цагийг хүлээж байдаг байлаа. Уулзах нь ч зайлшгүй, ирэх нь ч зайлшгүй байсан болохоор энэ хоёрт хүлээлтийн хугацааг бага ч атугай богиносгох сэтгэл төрсөнгүй. Суусан хойноо ч гэсэн маргалдах хэрэлдэх үед хүний бүх дотоод сэтгэл, бодол санаа, хүсэл мөрөөдөл нь илрэн гардаг учир хүмүүс маргаан, хэрүүлээр бие биесээ таньж, урьдахаас илүү дотносох тохиолдол байдаг. Гэтэл энэ хоёрт тийм зүйл гарсангүй. Эхнээсээ бүх юм тодорхой байж, хэрүүл маргаанаас долоон уулын цаагуур тойрч явахыг хэн хэн нь хичээж байлаа. Энэ нь нэг талаар зөв ч байсан байж магадгүй. Гэвч хэн хэндээ улам ойртон дасахад нь тус нэмэр болоогүй билээ. Энэ байдлаас яаж гарах вэ? Батаа эхлээд бүх юмаа хаяад хөдөө явъя гэж бодно! Гэвч гүнзгийрүүлэн бодох тутам янз бүрийн том жижиг саад гараад ирэв. Нэгдүгээрт ажил. Батаа сургуулиа онц дүнтэй төгсгөөд санаандаа таарсан, нэг их хэцүү биш, цалин ч сайтай техникийн ажилд орсон билээ. Үүнийгээ орхиод явна гэхээр... хаашаа ч юм бэ дээ... Хоёрдугаарт гэр. Нэгдүгээр дөчин мянгатын гурван өрөө тохилог сууцыг яагаад ч дахиж олж чадахгүй. Гэтэл хөгширсөн хойно ийм сууц хэрэгтэй болно шүү дээ. Гуравдугаарт... гэх мэт. Нэг үгээр хэлэхэд, Батаа өдий хүртэл дасаад нэгэнт тодорхой болчихсон амьдралаа орхиж, яаж ч эргэхийг бүү мэд, үл мэдэгдэх шинэ нөхцөл рүү зориглон орохоос зүрхшээж байв. Нээрээ ч, шинэ амьдрал нь яаж ч эргэхийг бүү мэд шүү дээ...

	Гэгээ гүйцэд тодорч, гудамжны чийдэнгүүд унтарч эхлэв. Тэнгэрт хөвөх сэмжин үүл улбар шар туяа татсан боловч нарны цацраг тусаагүй байлаа. Батаа үүрийн чийглэг сэрүүн салхинд жиндсэнээ сая мэдэж сандлаас босоод гэрийнхээ зүг гэлдрэв. Түүний сэтгэлд ямар нэг хар бөглөө тээглэн, архинд шартсан хүнийх шиг хөндий байв. Магадгүй энэ нь амьдралаа шинээр зохиох зүрх зориггүйдээ өөртөө гутарсан гутрал ч байж болох юм...

	Тэр өдөртөө Батаа ажлаа тун хайнга хийж хөдөлж ядан байв. Түүнд ажил хийх сонирхол огт байсангүй, бодол нь өөр зүгт бэлчин, сэтгэлд нь тээглэсэн хар бөглөө арилахгүй л байлаа. Ажил тарахаас өмнөхөн Энхтөр лүү утасдав.

	— ...Байна уу?

	— Байна... Би Батаа байна.

	— Сайн байна уу, дарга аа... Та... уучлаарай...

	— Юуг тэр вэ?

	— Өчигдрийнхийг...

	— Зүгээр, зүгээр... Та хоёр яав?

	— Учир зүйгээ бүрэн ололцсоон, дарга аа. Урнаа сайн, жоохон эрх өсчихсөн болоод хааяа л нэг...

	— Та хоёр яагаад муудалцсан юм бэ?

	Энхтөрийн хамар шуухитнав.

	— ...Үгүй... юу л даа... Уг нь тэр өөхөн бөмбөөлэйгөөс ч болоогүй юм... Гутал авна, мөнгө өгөөч гэхгүй юү... Цалин буугаагүй, над хаанаас мөнгө байх вэ дээ. Тэгээд л...

	Батаа түүний үгийг таслан:

	— За, за учраа ололцсон л бол яамай. Дараа сард танай тасаг үдэшлэг зохионо, мартаагүй биз?

	— ...Мартаагүй, дарга аа...

	— Эртхэнээс бэлтгээрэй. За баяртай...

	 

	□

	 

	Батаа харилцуураа тавиад уртаар санаа алдав...

	...Батаа хоногтоо л туужуу шиг арзайчихдаг сахлыг нь арай ядан самардаж байгаа час пасхийн дуугарах хуучин «Харьков»-оо унтрааж, эрүүгээ нэг илж үзээд угаалгынхаа өрөөнөөс гарч унтлагынхаа өрөөнд орон хувцсаа өмсөж эхлэв. Орны пүрш шажигнан дуугарч, зүгээр хумиад хаячихсан юм шиг харагдаж байсан хөнжил оволзон хөдөлснөө эхнэрийн нь толгой цухуйж,

	— Явах нь уу? гэв.

	— Тэгье.

	— Плиткээ шалгаарай гээд өрөөсөн нүдээрээ ширээн дээр байгаа сэрүүлэгтэй цаг руу ярвайн харснаа, эргэн хөнжилдөө шургаад чимээгүй болов. Батаа толинд сүүлчийн удаа эргэн харж зангиагаа засаад гарч одлоо...

	НУЛИМСНЫ Амт

	Гэрлээ маань намайг тээр холоо-с таньж;

	— Аав аа! Миний аав ирсэн дээ! гэж аялгуулан хашхирсаар гүйж ирээд хөлөөс минь зүүгдэв. Би түүнийг дээш ергөж, шороо хөлс үнэртсэн холцруутай бор хацар дээр нь үнсээд,

	— Миний охин нүүрээ угаахгүй яагаа вэ дээ? гэвэл

	— Ээж намайг гадаа тогло гэсэн гэж шулганаад баяр хөөр багтаж ядсан нүдээрээ эгцлэн харахад дотор минь халуу оргих шиг боллоо.

	— Хоёулаа оръё.

	Гэрлээ надаас түрүүлэн гүйж ороод:

	— Ээж ээ! Хараа, аав ирсэн, аав ирсэн! гэж намхан шавар байшин цуурайттал хашхирлаа.

	Цэмбэл гал тогооныхоо өрөөнөөс шагайснаа савангийн хөөс болсон гарынхаа араар.дух руугаа унжсан туг үсийг арагш болгоод:

	— Чи ир ээ юү? Сайн уу? Өрөөд орж бай, би одоохон гээд далд оров.

	Гэрлээ миний цүнхийг өөриймсгөөр онгичин, боодолтой чихэр гаргаад,

	— ...Энийг та надад авчирсан, тийм ээ? гэж тулгахад би түүнийг өхөөрдөн инээмсэглэж,

	— Тийм ээ, чамд авчирсан. Миний охин цэцэрлэгтээ явж байгаа юу? гэлээ.

	— Явж байгаа.

	— Томоотой байгаа биз?

	— Томоотой байгаа...

	Араас орж ирсэн Цэмбэл тавагтай чихэр ширээн дээр тавих зуураа:

	— Томоотой байгаа болдог нь! Өчигдөр ангийнхаа хүүхдийн нүүрийг маажсан. Өнөөдөр ч чихэр идэх эрхгүй л байгаа даа гэж хөмсгөө зангидан хэлэхэд Гэрлээ ч бас яг ээжтэйгээ адилхан хөмсгөө зангидаж бид хоёрыг ээлжлэн харах зуураа чихрээ ардаа нуув.

	Цэмбэл тэсэлгүй инээмсэглээд,

	— За, за гарч тогло гэвэл тэрээр, эргэж дуудах вий гэсэн шиг годхийн гарч одлоо. Цэмбэл миний өөдөөс харж суугаад,

	— Сонин юутай вэ дээ? Бямбадулам яаж байна? гэлээ.

	— Юмгүй дээ. Бямбаа жирэмсний амралтыг авчихсан. Дөхөж л байх шиг байна. Та хоёр яаж байна даа?

	— Бахь байдгаараа л. Гэрлээ том болох тусмаа дийлдэхээ, болиод л, ядахдаа хувцас тэсгээхгүй юм. Эрх нь дэндэж байгаа юм байлгүй.

	— Эмэгтэй хүүхэд эрхлээд хаа холдох вэ?

	Би өврөөсөө хоёр зуун төгрөг гаргаж ширээн дээр тавилаа. Цэмбэл түүнийг харснаа,

	— Тавин төгрөг байхгүй дээ гэв.

	— Зүгээр, зүгээр.

	Цэмбэл мөнгийг авч хормогчныхоо халаасанд хийгээд,

	— Яараагүй биз дээ? Цай уугаад яв, би тавьчихсан гэлээ.

	— Тэгье дээ.

	Би өрөөн доторхыг тойруулан харлаа. Хугархай хөлийг нь уяагаар тогтоосон мухар сандал, ширээ, буланд давхарлаж тавьсан хэдэн чемодан, халцархай хивс, пүрш нь сунасан цагаан ор, нөгөө л бид хоёрын анх айл болохдоо авч тавьсан бүх юм хэвээрээ байна. Нэмэгдсэн юм гэвэл энд тэндгүй хөглөрсөн хүүхдийн тоглоомууд л шив дээ.

	— ...Цэмбэлээ, нөгөө ханынхаа цагийг яагаа вэ?

	— Зарчихсан.

	— ...Хайран...

	— Би ч бас дургүй л байсан л даа, мөнгөний хэрэгцээ болоод...

	— Мөнгө төгрөг дутвал надад хэлж бай л даа...

	Цэмбэл юу ч хэлэлгүй босож цай авчрав. Түүний махалж яваа биеийн удаан хөдөлгөөнд ширээн дээрх аяганууд үл мэдэг доргиж, тохойгоороо сэмэрсэн гэрийн бошинзын хормойноос сэвсэн салхи Цэмбэлийн биеийн танил үнэрийг надад авчирна. «...Одоо дөнгөж хорин долоотой шүү дээ...» гэж би харамсан бодлоо. Цэмбэлийг хэн ч хорин долоотой гэхээргүй болжээ. Ядрангуй ногоовтор нүдийг нь тойрон хэрмэл үрчлээнүүд тодорч, ямар ч маяг засал хийгээгүй шингэвтэр үсээ сул боосон нь улам ч сүр дараад, бусад хүүхний хувьд намба гэж ярьдаг тэр зүйл Цэмбэлийн хувьд овор болсон бололтой. Ярианд нь хүртэл олон хүүхэдтэй авгайчуудынх шиг яншаа аялга цухалзах болжээ. Ер нь л ядарч байдаг нь илт, өөрийгөө гаргуунд нь гаргачихаар өөр яах ч билээ дээ. Түүний дэргэд, энэ таазны нь шохой, шалны нь будаг ховхорч, хөлс, хүүхдийн шивтэр үнэртсэн гэрт би хэчнээн харь байгаагаа дахин мэдэрлээ. Гэхдээ л өөртөө бахархах сэтгэл төрсөнгүй, харин ч дэгжин саарал костюм, нүд гялбам цагаан цамц, зуны гоёмсог шөвгөр шаахайнаасаа ичих сэтгэл намайг зовоож, бие минь хүлэгдсэн юм шиг л байв. Анх надтай танилцахдаа Цэмбэл минь тас тас хөхөрсөн галзуу шар охин байж билээ. Харин өөртөө л жаахан арчаа муутай байсан сан. Хааяа хэлэхээр:

	— Чи л надтай хамт; байгаагаас хойш, өөр хэндээ ч гэж гоёх вэ дээ гээд ер тоохгүй. Надад хэчнээн хайртай байсан мөртөө арчаагүйд нь дургүйцдэгийг минь анзаардаггүй байсан нь хачин шүү...

	Цэмбэл дахин цай аягалаад:

	— Халууцаад байвал пиджакаа тайлчихгүй юу гэлээ. Нээрээ ч их халуун байсан учир би пиджакаа тайлж, зангиагаа сулруулан тухлав. Өдрийн ажилд ядарсан нуруу минь тэнийн уужрах шиг боллоо. Цэмбэл ч үүнийг ажсан бололтой;

	— Ажил их үү? гэж асуув.

	— Их ээ. Саяхан гадаадаас баахан улс ирсэн. Одоо бас хагас жилийн тайлан тооцоо гээд л...

	— Аргагүй дээ. Нөгөө эрдмийн ажлаа яасан бэ?

	— Орхисон. Үнэндээ түүгээр оролдох зав гарахгүй гом.

	— Тийм ч байх аа даа.

	Түүний дууны өнгө сэтгэл үймрүүлэв. Үнэндээ диссертацаа орхисондоо би ч бас харамсдаг л юм, гэхдээ миний шинэ эхнэр Бямбадулам намайг ажлаасаа оройтож ирэх юм уу, шөнө орой юм бичээд суугаад байхад дургүйцдэг билээ. Араас ирж халуун гараараа намайг тэврээд;

	— Миний өвгөн унтаач дээ. Харанхуй шөнө цаас шагайгаад, нүд чинь муудвал яана? гэж зөөлөн хэлээд хацраа хацарт минь наахад нь, «Энэ маань надад хайртайдаа л ингэж байна» гэж бодохоор сэтгэл дотор баяраар дүүрч, өөрийн эрхгүй үзгээ тавьдаг байсан, тэгсээр байгаад орхиж билээ. Гэтэл хамт дээд сургууль төгссөн нэг найз маань үүнийг сонсоод архины халуунд ам алдаж,

	— Хэрэв Бямбаа чамд хайртай л байсан юм бол чиний аждыг ойлгох л ёстой. Надад чинийх шиг авьяас заяасан бол доо! Юу ч гэх вэ дээ! гэсэн нь надад их юм бодогдуулсан. Магадгүй, түүний үгэнд үнэний хувь байсан ч байж болох юм. Цэмбэлийн дуунаас гарсан харамслын аялга надад Цэмбэлтэйгээ амьдарч байсан бол гэж өөрийн эрхгүй бодогдуулав. Гэнэт энэ өрөө, Цэмбэл... охин минь... надад шинэ хорооллын тохилог байрнаас минь илүү санагдахыг мэдэрлээ. Юу намайг нааш нь татдагийг бүү мэд, гэхдээ энд ирэх болгонд л ингэж санагддаг нь...

	— ...Цэмбэлээ Алх, хадаас хаана байгаа вэ?

	— Байдагтаа байгаа.

	Би сандлын хугархай хөлийг заслаа. Алх, хадаас аль аль нь гарын аяар дуулгавартай эвлэж, хэдхэн минутын дараа яйжийж жийхатнасан сандал цоо шинэ болсон мэт дөрвөн хөл дээрээ баттай зогсов. Харин миний сэтгэлийн дэгэлзээн хэвээрээ л байлаа...

	— Цэмбэл ээ... Чи яагаад хүнтэй суудаггүй юм бэ?

	Цэмбэл тогтуун нүдээр пад руу харснаа;

	— Би чамайг хүлээдэг юм! гэж энгүүн хэлэв.

	Миний зүрхийг нэг юм базаад авах шиг боллоо.

	— ...Хэрэв би эргээд ирвэл чи юу гэх вэ?.. гэж би гэнэт өөрөө ч мэдэлгүй асууж орхив.

	— Мэдэхгүй гээд Цэмбэл доош харав.

	— Чи намайг уучлах уу?

	— ...Мэдэхгүй...

	— Яагаад?

	Цэмбэл урт санаа алдсанаа,

	— Чи намайг гомдоосон. Гэхдээ л эцэггүй өсөж байгаа хүүхдээ харахаар олон юмыг уучилж болмоор л санагддаг юм гэв.

	Хэсэг дуугүй сууснаа,

	— Гэвч чи эргэж ирэхгүй шүү дээ гэж тайван хэллээ.

	— ...Тийм дээ...

	Би босож, Цэмбэлийн халуу шатсан гарыг атгаж аваад өөр лүүгээ татав. Цэмбэл аажуухан босоод,

	— ...Охин ороод ирнэ шүү дээ гэж аяархан хэлээд, нүүрээ цээжинд минь наалаа...

	...Намайг гэрээс гарахад үдшийн бүрий хогыг нөмөрч байв. Гэрлээ маань элсэн дээр тоглож байгаа баахан хүүхдүүдийн дунд харагдана.

	— Гэрлээ! Гэртээ орооч, даарчихлаа! гэвэл нэгэнтээ өндөсхийснээ,

	— Би даараагүй ээ гээд тоглоомоо үргэлжлүүлэв. «Баяртай» гэж хэлэх санаатай, бас ч гүйгээд ирж магадгүй гэж найдан хэсэг зогсвол ер анзаарах шинж алга. Тэгэхлээр нь би эргэж явлаа. Уруулаас минь Цэмбэлийн нулимсны гашуун амт амтагдсаар л...

	 

	1984 он.

	УУЛЫН МУХАР

	...Оройдоо зүв зүгээр байснаа нар жаргаад удаагүй байтал тэнгэрийн зүүн хаяанаас тоос шиг нимгэн саарал үүл гарч улам өтгөрсөөр, харанхуй болохын алдад салхи босож, Балжуугийн амын өмнөх энгэрийн модод сүртэйеэ шуугин эхэллээ. Тайгын зүгээс борооны чийгийн хурц, нялуун үнэр сэнгэнэн алсаас ирж яваа аянга цахилгааны гэрэл уулын цаанаас гялбалзахын алдад Балгаа эмгэн сая гэртээ орж ирэв. Тэрээр хувингийн тал сүүгээ хаяанд тавьж, даавууны тамтгаар амсрыг нь хучаад, урт амьсгаа авч зуухныхаа амсар тушаа газар үл бохирох хөлөө арайхийж нугалан хүндээр сууж, тостой цаасанд ороосон хэдэн ширхэг чүдэнзнээс нэгийг авч зураад өдөр орж бэлтгэсэн жигдэм зомголд барихад хуурай зомголыг даган галын бяцхан дөл ноцсоор улам хүчээ авч дүрэлзлээ. Гэрийн дотор гэгээ орж, эзэнтэй айлын шинжтэй өег болов.

	— ...Хай л даа, бүү мэд, тэнгэр хангайн байж байгааг. Асгах нь дээ. Шуурахгүй л бол яамай. Хоногийн хоолноос минь салгаж орхивол золиг болно. Гэвч гайгүй биз. Ирж байгаа цаг гэсэндээ энэ хэд маань овоо л тэнхэрч байна. Жимс, самар ч овоо гарах төлөвтэй. Тайгын цэцэг өтгөн, өнгөлөг, үнэр ч сайн байна билээ... гэж хөгшин сэрхтэйгээ ярьсаар зүсэм бяслаг идэж суутал саахуутай ус ч пор пор буцлав. Идээ, давсыг нь үйгээд дахин дэврэхээр нь авч, эмтэрхий амсартай үндсэн тагшинд уур савсуулан аягалаад, тос нэвчсэн хар уутнаас жижиглэж буталсан хөгцтэй ааруулаас ганц атгыг гаргаж цайндаа хөвүүлэн, оочилж эхэллээ. Хамаг биеэр нь халуун тарж, шанааны нь хөлс нэвчин эхлэхэд бүсээ тайлж, толгойгоо ороосон зузаан алчуураа авч орыг орлох модон вандан дээр тавьж тухаллаа. Борооны анхны дуслууд дээврийг пад пад алгадсанаа улам ширүүсэн орж эхлэв. Балгаа эмгэн хар чийгээс ихэд айх тул цайгаа түргэхэн ууж дуусаад аман дахь ааруулаа хүлхсээр зуухныхаа тагийг авч, хөх дөл цорволзуулан нөөлөглөсөн цог дээр сүлжилдэн зангирсан яртай, хуурай дархи хийгээд орондоо орж хэвтлээ. Бороо улам ширүүсэж, гэрийн цоорхойгоор ус шүүрэн, энд тэнд пол полхийн дусна. Гэвч цавгийн нь завсар дээврийн хар цаас хавчуулсан учир орон дээр дусаал гоожихгүй билээ. Зууханд хийсэн дархи цогшин, хааяа нэг час пасхийн дуугарч, жижиг оч шидлэх бөгөөд тэр тоолонд утаа исэд баригдаж, тос дааварласан хоймрын бяцхан авдар, түүний дээдэх жижиг гуутай зураг, хаяанд буухиран хэвтэх хөгшин сэрх сэлт нэгэнтээ тодрон ирснээ алга болно. Балгаа эмгэн энэ бүгдийг харан хэвтсээр нэг мэдэхэд зүүрмэглэжээ...

	 

	□

	 

	Морин жилийн  хаврын дунд сарын сүүлээр хөвчийн Жонон вангийн хошууны бэйл Дарамбазарын гэрт шинэ хүн мэндлэв. Дарамбазартан энэ тухай сонсмогц хултай айргаа тавиад,

	— Хүү юү? гэж шамдан асуухад эх баригч авгай:

	— Үгүй, охин гэв. Дарамбазарын нүдний оч унтарч,

	— Цаг төр үймж, дэлхий донслох гэж байхад охин төрдөг нь ч юу билээ... гэж урамгүйхэн үглээд төө номин соруултай гаансаа түрийнээсээ сугалан тамхи нэржээ. Үүнээс хойш тэрээр Балжингарма нэрийг олсон охиндоо өчүүхэн ч хараа тавьсангүй. Охин ч эцгийн халамжаар нэг их дутагдсангүй хүн болжээ. Дарамбазар бол цэргийн эрдэм, бичгийн соёлоор хэний ч дор орохгүй хүн. Гэвч төрийн ажилд оролцох дургүй, гадаад дотоодын байдалд сураг ажиг тавин цагийг өнгөрөөж яваа билээ. Манжийн төрд алба хаалгахаар хэдэн удаа дуудахад бие өвчтэй хэмээн шалтаглаад очоогүй. Автономит төрийн албанд дуудахад ч очсонгүй. Гэр орныхоо хамаг ажлыг өөрөө даан цөөхөн тооны хамжлагын толгойг мэдсэнээр сэтгэл ханан суух нэгэн билээ. Гэвч хэчнээн хашир хүн ч гэсэн нэг энддэг ёстой бололтой. Гамингийн баахан цэргүүд ирж энэ нутгаар түйвээж явахдаа Дарамбазарын адуунаас баахныг дээрэмдсэнд бэйлтэн хилэгнэж, алдсан адуугаа олж авахаар яваад сураггүй болжээ. Умар зүгээс Цагаан хааны цэрэг гэгч баахан оросууд ирээд төр захиргаа учир начир нь олдохоо больсон учир эх охин хоёр хаашаа ч хөдөлж чадсангүй цагийг хүлээн суув. Хураасан хөрөнгө хаашаа ч юм урсан одож, тонуулын хөлөөс үлдэж хоцорсон цөөн хэдэн мал л энэ хоёрын амин тэжээл болж байлаа. Нэг өдөр эх нь гэрийн хаяанд арьс элдэж сууснаа хажуу тийш налан унажээ. Охин нь ергөж босгох гэтэл үхчихсэн байлаа.

	Цор ганцаар хоцорсон охин гэрээ хаяад айлын зарц болжээ. Азаар ая зан сайтай айл таарч, охиныг их зовоосонгүй. Хааяа гэрийн эзэн, эхнэрийнхээ эзгүйд охиныг гоочлох бөгөөд охин ч үүнд нь дасаж, тэгэх ёстой л юм байх гэж боддог байлаа. 1924 онд энэ хошуунд ирсэн журамт цэргийн отрядын дарга эднийд нэг хонов. Нүүрний нь өрөөсөн тал түлэнхий сорвитой, ууртай харцтай залуухан.тэр эр маргааш нь явахдаа охинд:

	— Чи надтай яв гэж тушаангуй хэлэхэд охин толгой дохилоо. Дээрэм тонуул намжсаны дараа отрядын дарга Дарьзавыг Улаанбаатарт ажиллуулахаар татжээ. Балжингарма энэ үед хөл хүндтэй болсон байлаа. Цэргийн хоол гуцуухан байсан учир Дарьзав түүнийг хотод үлдээсэнгүй, Хөвсгөл аймагт суудаг аав ээж хоёр дээрээ хүргэж өгчээ. Хадмууд юм бүхэнд нарийн дэг журамтай егзөрдүүхэн улс, бэрээ ил хавчихгүй ч гэсэн аятайхан дуугарах нь ховор, ер нь л хүний хүн шиг байв. Гэвч Балжингарма энэ байтугай юмыг тэвчиж сурсан учир аяыг нь даган байдаг байлаа. Удалгүй Дарьзав ирж, түүнийг хүүтэй нь аваад явжээ. Хотод хэдэн жилийг сайн өнгөрөөв. Нэг охинтой болоод айл гэрийн аз жаргал бялхан байв. Хоёр хүүхэд нь өвчин зовлонгүй өсөн торниж, эцэг эхээ баярлуулна. Гэтэл 1936 оны намар мөхөр нь ажилдаа яваад эргэж ирсэнгүй. Учрыг нь сонсохоор очвол түүнийг бас барьж аваад нөхөр нь хаа явж, юу хийж, хэнтэй уулзаж байсныг нь баахан байцааж байгаад тавьжээ. Хүмүүсийн ярианаас нөхөр нь ардын дайсан болжээ гэсэн ганцхан юмыг сонсов. Ингээд хүний газар хоёр хүүхэдтэй үлдсэн тэр бээр нэгэнт өөр түшиж тулах хүнгүй учир хадмынхыгаа зорьжээ. Гэвч тэнд очоод бас л өөдөлсөнгүй. Хахир яхир ааш зантай хадмынхаа дэргэд байх нь эцэс сүүлдээ тэсэх аргагүй болсон учир бүх юмыг хувь заяандаа даатгаад хоёр хүүхдээ орхин хадмын их өглөг болсон хоёр үнээ, арваад хонио туун, илүү гэрийг нь мориндоо ачаад энэхүү Балжуугийн аманд ирж буужээ. Балжуугийн ам бол тайгын эх, хоёр сумыг хооронд нь холбосон замаас нэлээд зайдуу боловч барааны газар учир хааяа чухал хэрэг болсон зүйлээ захиж авчруулахад дөхөмтэй, гэхдээ хүрэх замын дунд байдаг бамбалзуур намгаас болоод машин тэрэг ам руу ирэхгүй, ганцаараа байя гэсэн хүнд жаргалын орон билээ.

	Эхэн үедээ хоёр хүүхдээ санан жимс самар, өрөм, ааруул юу байгаагаа хаман байсхийгээд л эргэж очдог байлаа. Арваад жилийг ийнхүү өнгөрөөжээ. 1944 оны хавар хүү нь аймгийн дунд сургуулийг төгсөөд хот руу явав. Охин нь мөн дунд сургууль төгсгөөд аймаг явчихжээ. Хар багаасаа хол хөндий өссөн улс болохоор хүүхдүүд нь түүн дээр ирэхээс тээршээн, өөрөө ч тэр хол газар явах чадалгүй болсон учир хоёр хүүхдийнхээ зургийг нөхрийнхөө зурагтай хамт жаазанд хийгээд холбоо сүлбээгээ бүрмөсөн тасалжээ. Нас бие танагтай байсныг хэлэх үү, дахин хүүхэд төрөхгүй юм биш гэж бодсон хэрэг. Гэтэл эсэргүү бослого, Халхын голын дайн, энэ тэрнээс болоод эрчүүд ховордон үнэд орчихсон цаг байсан учир үзсэн зовлонгоосоо болоод бууралтсан түүнийг эргэж тойрох амьтан олдсонгүй. Тэр ч байтугай аль газрын мухарт гэртэй түүнийг зүгээр ашиглах төдийгөөр ч гэсэн эргэх хүнгүй, нөхөр ханьгүй залуухан бүсгүйчүүд. аймаг, сумын төвд ч, хөдөөд ч элбэг дэлбэг байжээ.

	Нэгэнт эм хүйстэй болсон юм хойно байгалиас заяасан тачаангуйн сэрэлдээ халууран их замын хажууд очиж б.уумаар санагдавч ичгүүр гэгч нэг юманд хүлэгдэж, чадал ч хүрэхгүй болсон байлаа. Хадмынхаа өгсөн ганц үрээг зэрлэгшүүлээд хулжаачихсанаас хойш ачлагагүй хоцорсон билээ. Ингээд нэгэн удаа тэсэж байх аргагүй болохоор нь өөртөө ужиг хийчихсэн чинь цус алдаж, амь тавихын дөрөөн дээр хэд хоножээ. Үүнээс хойш сэрэл нь үгүй болж, мэдрэл нь ч жаахан муудсан аж. Хүнд гэм хоргүй, ядарсан энэ авгайн тухайн тээврийн жолооч нар мэдэх тул аль болох тус нэмэр болохыг хичээн, захисан лаа, чүдэнз, гурил, будаа, цай давсыг нь залгуулна. Нэг удаа баахан шургааг авчирч өгснөөр нь хонь, үхрийн хоёр тасалгаатай өвөрмөц хашаа барьж авчээ. Эмгэн амьдралаас өөр юм шаардсангүй, хөгжил дэвшил, бүх; юм түүний хажуугаар өнгөрсөн юм. Зунжин саасан сүүнээс хэрэглээд илүү гарснаар бяслаг, ааруул хийн, заримыг нь төмпөнд хөлдөөгөөд намар өвөлжөө рүү тууж яваа малтай хэдэн хонь, хоёр үнээгээ үг дуугүй аваачаад нийлүүлчихнэ. Энэ хэний юм, яасан юм гэж хэн ч асуухгүй. Хавар хэдэн хонийг гарсан хургатай нь, үнээг тугалтай нь тууж авчрахад тугалыг нь авчирсан хүнд зүгээр өгчхөөд, нэг хонио гаргуулан зуны хүнс хийнэ. Харин хургануудаасаа нэгийг нь үлдээгээд бусдыг нь өөрөө алж иддэг байлаа. Анхандаа хурга алахаасаа цээрлэн зовдог байсан боловч өлсөхийн  эрхэнд дасжээ. Намар нь бол шувуу урхидна, өвөл нь хааяа нэг тэнэж төөрсөн анчид ирж, ганц хөл ангийн мах орхихгүй бол ааруул бяслаг, намар түүж хураасан самар жимсээ идэж онд ордог байв. Ингэж амьдарсаар олон жил боллоо. Эмгэн хэдийн ная шахаж, нас ахих тутам өнгөрсөн улирсан бүгдийг мартан хоног элээнэ. Хааяа зүүдэндээ нөхөр, хүүхдүүдтэйгээ уулзан элгээ бага зэрэг дэвтээх бөгөөд түүнд үүнээс өөр оюундаа хадгалах юм үгүй ажгуу...

	 

	□

	 

	...Гэрийнх нь гадаа нэг юм сүрчигнэх шиг болохыг Балгаа эмгэн шаагин асгарах бороон дундаас ялган согсоод гэнэт сэрэв. Чагнасан боловч тэр чимээ нь дахин сонстсонгүй. Гэхдээ л сэтгэлийнх нь түгшүүр арилсангүй, харин ч улам нэмэгдлээ. Тайгад оргодол тэнүүлүүд их орогнодгийг Балгаа эмгэн мэднэ. Дээр үед нэг удаа үнээ саагаад сууж байтал ойгоос үс сахал нь сэгсийчихсэн, хувцас хунар гэж авах тамтаггүй гурван хүн гүйн гарч ирэхэд хорих газраас хянагчаа алаад, бууг нь аваад оргосон гурван хүний тухай сэрэмжтэй байхыг сануулсан хэсгийн төлөөлөгчийн ярианаас дуулчихсан байсан Балгаа эмгэн үнхэлцэг нь хагарчих дөхсөн боловч тэд түүнийг яасан ч үгүй нэг хонийг нь винтовоор буудан үүрүүлээд буцаад орчихсон билээ.

	Нэг удаа жимсэнд яваад эргээд ирэхэд нь гэрийг нь онгичиж, савхан хувинтай сүүг нь аваад явчихсан байсныг эс тооцвол оргодол хулгайтай нүүр тулан учирсан явдал дахин гарсангүй. Сонсохын хувьд бол их юм сонссон. Багшийн дээд сургуулийн оюутан охин зуны амралтаар гэртээ ирээд, жимсэнд яваад алга болчихсон тухай хэд хоног шуугин, эрэл хайгуул Балгаа эмгэнийхээр ирсэн юм. Сүүлдээ төөрч үрэгдсэн бололтой гээд уйлаан майлаан болсоор буцаад явчихсан. Гэтэл хоёр жилийн дараа нөгөө охин нь иржээ. Хоёр хүн түүнийг барьж аваад, нэгэн агуйд аваачиж хорин, эдэлж байгаад буцаасан гэнэ. Аймгийн төвөөс цэргүүд ирж, охины заасан газрыг самнасан боловч агуй нь хоосон байжээ. Буцаад ирэх магадгүй хэмээн хэд хоног отоод буцаж явсан хэдэн цэрэг Балгаа эмгэнийхээр дайраад явсан билээ. Эмгэн ч сүүлдээ иймэрхүү ярианд дасаж, тоохоо больсон юм.

	Балгаа эмгэн өндийж хүчлэн чагнав. Ямар нэг юм амьсгаагаа дарж ядан шуухитнаж, дэвтэж бэлбийсэн газар дээрээс хөлөө авах мэт үл мэдэг шалчигнах чимээ сонстов. Хүн буюу амьтны аль нэг бололтой. «...Нохой зээх биш байгаа?..» гэж бодоод босох гэтэл хаалга сүрхийн онгойж, нэг том юм орж ирээд:

	— ...Аа... гэж багалзуураа шахуулсан мэт хүчлэн архирснаа дөрвөлж тачигнуулан ойчлоо. Эмгэн:

	— Элий минь!! хэмээн уулга алдаж босон харайгаад хоймор тус газар толгойгоо даран унав. «...Одоо л... Одоо л...» гэсэн бодол толгойд нь эргэлдэн, хэзээ нуруу руу нь хүйтэн мэс орохыг хүлээн хэвтэхүй, бүх бие нь чивчрэн чангарч, гагцхүү зүрх нь л уяанаас алдуурсан мэт оволзон цохилно. Хэдий удаан ингэж хэвтсэнийг бүү мэд. Өндийвөл гэр дотор бүх юм хэвээрээ, гагцхүү зуухны урдхан талаас өөрийг нь айлгагч яраглан амьсгаадна. Даарах гэдэг тэсэхүйеэ бэрх болсон учир эмгэн хуурай уйлагнасаар бүрээс нэвтлэн дуссан усанд шалбааг болох шахсан шалан дээгүүр ор луугаа мөлхөв. Шавхайтай өвдгөөрөө орон дээрээ гарч хөнжлөө нөмрөөд нам хэвтлээ. Хааяа эхэр татан шуухитнаж, айснаасаа бөмбөлзтөл чичирсээр үүр цайлгалаа. Гэрийн доторх юмс тодрон харагдахад эмгэн өндийж харвал нэг их том биетэй хүн дөрвөлж няц дарчихсан түрүүлгээ харан хэвтэж байв. Хэдий насны ямаршуу хүн болох нь үл мэдэгдэх учир эмгэн чичирсэн хоолойгоор:

	— ...Хүү... хүүхээ... гэж арайхийн дуудвал нөгөөх нь дуугарсангүй, хөдөлсөн ч үгүй. Эмгэн сэмхэн гэтсээр гэрийн нөгөө хаяанд байсан сүхээ авав. Муу ч гэсэн гарт нь зэвсэг байгаа болохоор арай зориг орж:

	— Хөөе, хүүхээ!.. гэж чангахан дуудвал яраглан амьсгаадахаас өөр хариу алга. Хөгшин сэрх нь хоймрын авдрын хажууд бүлтэлзэн зогсоно. Эмгэн сүхээ барьсаар болгоомжтой дөхлөө. Үзвэл тамтаг болох шахсан хөвөнтэй дээлийг цоо шинэ мөрөвчтэй цэрэг бүсээр бүсэлж, шинэвтэр савхи өшиглөсөн хүн асгарсан сүүнд нүүрээ шаан хэвтэнэ. Ухаангүй байгаа бололтой. Эмгэн сүхээ тавьж, нөгөө хүний мөрнөөс татан эргүүллээ. Ус сахалдаа баригдсан пад хар царайтай ид дунд насны хүн нүдээ тас аньчихсан доод уруулд гарсан шүдний орноос цус шүүрнэ. Маш их турж эцсэн хүн байв. Захнаас цухуйсан гүрийсэн төвөнхтэй борц шиг хоолой, ханцуйнаас цухуйсан шуу шиг л харагдана. Эмгэн айхыг бүр больж, бас ч амьд хүн байна, газар хэвтүүлээд яах вэ гэж бодоод өргөхийг оролдов. Гэвч даасангүй. Чирч гулдарсаар баймаажин арайхийж цээжин биеийг нь орон дээр гаргаад, санаа нь амарч галаа түллээ.

	— ...Оргодол хулгай л бололтой. Хэсгийн төлөөлөгч эртүүд хүн амьтан ирвэл хэл хүргэж байгаарай гэсэн. Намаг ч гарах аргагүй л болсон байх даа... гэж хэлийг нь ойлгодог болох дөхсөн сэрхэндээ чичирсэн хоолойгоор өгүүлээд хоосон хувингаа авч, ёроолд нь үлдсэн шавхруунаас духандаа түрхээд гарахад сэрх нь дадсанаараа хойноос нь гараад хашаа руу гүйлээ.

	Бороо намдаж, өтгөн манан орчныг бүрхжээ. Бөөр болтлоо дэвтсэн газар хөлийн дор бамбалзаж, хуучин муу гутал нь нойтон өвсөнд гуядуулаад дороо л чийг даав. Хонь, үхрүүд нь тус тусынхаа тасалгааны мухарт шигдэн, бөмбөлзтөл чичирч зогсоно.

	Эмгэн эд нартаа яг төрсөн ах дүү мэт хайртай бөгөөд саах бүрдээ нэрээр нь дуудаж, хүн шиг ярин бөөцийлж, зан аашинд нь гарах өчүүхэн төдий өөрчлөлтийг ч үл андана. Ямар ч гэсэн өөр төрлийн адгуус гэдгийг жилдээ ганц удаа хонь нядлуулахдаа л санадаг билээ. Ингэхгүй л бол болохгүй гэж бодовч өөрийнхөө итгэлт сайн нөхрөө урван худалдаж байгаа мэт санагдан, бүлх залгичихсан мэт горойн явна. Гэвч энэ удаад тэдэнтэйгээ ярих зав гарсангүй, шууд хашаан дотор нь саагаад сүүгээ авч эргэж ороход гал нь ид дүрэлзэж байв. Сүүгээ төмпөнд хийж зуухан дээр тавьчхаад, гарч хонио саагаад эргээд ороод ирэхэд сүү нь яг дэвэрч байлаа. Сурсан заншлаараа сүүнээсээ аяганд хийснээ нөгөө хүн рүү харвал хэвээрээ л хэвтэнэ.

	— Хүү минь, сүү уух уу? гэвэл дуугарсангүй. Тэгэхээр нь өөрөө уучхав. Тэгээд л өдөр тутмынхаа ажилд аяндаа татагдан орчихжээ. Хөөрүүлсэн сүүгээ хөргөн, таргийн хөрөнгө хийгээд хучиж, зуухныхаа дэргэд тавилаа. Уржигдар шахсан хэдэн бяслагаа гарган, нэгийнх нь булангаас эмтлэн амсаад зүсэж хатаахаар шийдэв. Ойд явахдаа хуулж ирсэн дурсаараа Тагнын нэг анчны зааж өгснөөр сүлжмэл сав хийлээ. Гүзээлзгэнэ гарах дөхөж байгааг хэлэх үү, зай томтой, хөнгөхөн болсонд сэтгэл нь ханав. Нэг мэдсэн чинь үд өнгөрчихжээ. Өнөөдрийн төлөвлөсөн ажлаа бүгдийг нь хийсэндээ сэтгэл сэргэж, саахуундаа будаг болох шахсан сайхан цай чанан, бяслагаасаа цадтал идлээ. Тэгээд шинэ хүнээ яах тухай бодол болов.

	— ...Хаанаас ирсэн юм бол доо. Хэсгийн төлөөлөгч залууд хэл хүргэх хэрэгтэй юм. Ирээд аваад явна биз. Зам хүрвэл ч сум яваа жолоочоор хэл хүргүүлж болох л доо. Гэтэл зам маань... Борооны дараа бамбалзуураар гарна гэдэг ч яггүй л болно. Бамбалзуурын наана зогсоод даллах уу? Бас л нэг нь нааш гарах хэрэгтэй л болох шүү дээ. Нар гарч газар эврэхийг хүлээж бүр ч болдоггүй хэрэг. Ухаан ороод хөгшин толгойг нударчихвал... Ухаан ордоггүй юм гэхэд л юм идэж уухгүй байгаа хүн чинь нэг мэдэхэд үхчихсэн байвал сүйд болно доо гэж өөрөө өөртэйгөө ярьсаар сууснаа гэнэт үнэр аван шиншиллээ.

	Тэгснээ босож, нөгөө хүн дээр очвол хувцастайгаа бие засчихсан байв. Хувцсыг нь тайлах хэрэгтэйг сая ухаарч, дээлийг нь тайлтал өврөөс нь хүнд юм газар уналаа. Энэ нь гар буу байв. Эржгэр бариултай гар бууны хар болд бие тослогоор гялалзана. Балгаа эмгэн гар бууг авч эргүүлж үзсэнээ даавуунд боож, аяганы ширээн дээр тавиад нөгөө хүнийхээ хувцсыг тайлан хучиж хэвтүүллээ. Гар бууг хийх газраа олж ядсанаа эргэнэг доогуур шургуулж орхив. Тэгээд гадаа гарлаа.

	Манан хэдийн хөөрсөн боловч уулын оройн моднуудаас зууралдсан хэвээр, тэнгэр мөддөө онгойх шинжгүй гөжүүн саарал царайлчхаад хааяа шиврээ хаялна. Нойтон газар гутлын ул халтирч, явахад хэцүү байв. Эмгэн явсаар талд гарлаа. Бамбалзуурын наад захад хүрмэгц цааш явж чадахгүйгээ мэдрэв. Овгор овгор дэгнүүлүүдийн өндөр ургасан өвсний завсраар толин хар ус гэмгүй царайлан гялбайна. Гэвч тэнд гишгэмэгц ёроолын лаг шавар зууран авах билээ. Хуурай үед дэгнүүл дамжаад гарчихдаг боловч өвс нойтон ийм үед бөмбөгөр дэгнүүл мөс шиг халтирах нь бүр ч аюултай.

	Эмгэн алчуураа тайлан даллаж эхэллээ. Сүүлийн үед энэ замаар машин урьд урьдынхаасаа их явах болсныг эмгэн ажигласан боловч анзаараагүй юм. Одоо харвал дан барилгын мод тоосго зэргийг ачсан машинууд цувах нь үзэгдэнэ. Бүгд л нэг тийш явах ажээ. Алчуур даллан зогсож байгаа эмгэн хэний ч анхаарлыг татаагүй бололтой, машинууд зогсолгүй өнгөрсөөр байв. Гэтэл нэг автобус замаас гаран нааш чиглэв. Намгийн захад тулж ирээд хэдэн хүн бууж, хоорондоо ярилцаж байснаа нэг нь намгийн зах руу орж хэдхэн алхаад халтирч унах нь харагдав. Дахиад хэдүүлээ цуглан ярилцсанаа нэг нь эмгэн рүү хандан:

	— Юу гээ вэ?.. гэж хашхирах нь дөнгөж данган дуулдлаа. Эмгэн:

	— Нааш ир, нааш ир! гэж амандаа л тэнхээ мэдэн хашхирсан боловч тэд сонссонгүй бололтой хэсэг зогссоноо автобусандаа суугаад яваад өглөө. Эмгэн буцаж алхав.

	Ямар ч гэсэн энэ хүнтэй хэд хонох нь зайлшгүй болсныг ойлгов. Дэвтсэн газар хатахдаа удаан. Гэтэл энэ нь одоо хүртэл ухаан ордоггүй... Эмгэн сүү буцалгаж, нөгөө хүндээ уулгахыг оролдсонд завжаар нь савираад болсонгүй. Зуусан шүдийг нь салгах гэж зүйл зүйлээр оролдоод дийлсэнгүй. Тэгэхээр нь гуурстай сүрлийн нэг үзүүрийг эмтэрхий шүдний нь нүхээр шургуулаад амандаа сүү балган шахав. Аяга сүү ийм аргаар уулгаад санаа нь амран хажууллаа.

	— Хай даа. Үйл заяа нь ирсэн юм байх аа даа. Яая гэх вэ, тавилангаа л дагахаас. Аминдаа нэг их харуусах ч юу байх вэ дээ, үзэх юмаа үзлээ, наслахаа ч насаллаа. Ухаан ороод намайг яадаг санж вэ, мөрөөрөө л болог гэж өөртөө хэлэн хэвтсээр ядарсандаа зүүрмэглэжээ.

	Сэрвэл нэлээд орой болчихсон бололтой. Өдөржингөө хашаанаас гараагүй хонинууд нь майлалдана. Босож гэрийнхээ баруун хойд хаяанд ухан, банзаар тагласан нүхнээс хаврын нядлуулсан хонины эцэс болох годгор борцноос хоёрыг гарган гурил зуурах гэснээ нөгөө хүн нь хоол идэж чадахгүйг санаад саахуутай цайнд үйж чаналаа. Цай буцалмагц тагшиндаа хийж бага зэрэг хөргөөд өдрийнхөө аргаар уулгах гэж нөгөө хүнийхээ уруулд хүрснээ гараа угз татлаа. Духыг нь илж үзвэл, халуун цайтай тагшны бөөрнөөс ялгарах юм байсангүй. Халуурч эхэлжээ. Эмгэн сандарч, цайгаа сул саванд хийгээд аньсны навч хандлан уулгаж эхлэв.

	Харапхуй болоход. нөгөө хүний нь халуун улам ихэслээ. Одоо тэр хөдөлгөөнгүй хэвтэхдээ шүдээ тачигнатал хавирах болов. Эмгэн далдын далд нуусан лаанаасаа нэгийг гарган гадна талыг нь савангаар үрээд асаалаа. Лааны бүдэг гэрэл нөгөө хүний омголтож хагарсан уруул, хүйтэн хөлс дааварласан дух, чийрэг хүрэн мөрийг нь гэрэлтүүлэв. Таван салаа, аньс, үхрийн нүдний навчны ханднаас дахин нэг аягыг өгөөд халууныг нь авахаар шийдэн чармай нүцгэлж, нөгөө хүнийхээ өвөрт орон, зуух шиг халуун биед наалдан хэвтлээ. Өчнөөн жилийн дараа нүцгэн эр хүний өвөрт ороход бие нь зарайн эвгүйцсэн боловч үүнийгээ дор нь мартав.

	Шөнөжингөө нөгөөх нь халуурч хонов. Заримдаа солиорон нэг юм үглэнэ, гэвч юу гээд байгаа нь үл мэдэгдэв. Өглөөдөө харин халуун нь жаахан намдаж, амьсгаа нь жигд болж ирлээ. Эмгэн баярлан босож, гэрэл гэгээнд өөрийнхөө биеэс ичин бушуухан хувцаслаад малаа бэлчээв. Хааяа бие нь загзайхад халууныг нь авч хэмээн баярласаар өдөржингөө нөгөө хүндээ өвсний ханд, сүү хоёр ээлжлэн цутгасаар өнжив. Гэвч орой нь дахиад л халуун ихсэн бүх амьсгаа нь дээшилж гурав дахин муухай хашхирав. Яагаад тэгснийг бүү мэд. Байн байн байж ядан амь нь тэмцэж, эргэж хөрвөхдөө эмгэнийг аваад шидчих шахна. Тав дахь өдрийнхөө өглөө нь бие нь суларч, хөдөлгөөн нь намдлаа. Нүүрээр нь хөхөлбөрдүү туяа татан хааяа нэг шүд нь хавирна. Амьсгалаа хурааж байгаа бололтой. Эмгэн санаа алдаад зэвд идэгдсэн мухар хүрзээ авч, гэрээсээ зайдуухан газар ухаж эхлэв. Бороонд дэвтсэн ялзмаг хөрс ная шүүрч яваа эмгэнд ч зовлонгүй ажээ. Өдрийн  тэнд хүн багтах нүх ухчхаад гэртээ орж ор луу харснаа дотор нь зарсхийн, золтой л хашхирчихсангүй. Нөгөө хүнийх нь ясархаг хөнхөр духан доороос цог шиг хоёр пүд өөрийг нь чиглэн гялалзаж байв.

	Тэр хүн дахин ухаан алдсангүй. Оройдоо халуурдаг нь хэвээр боловч харваас илаарьшин тэнхээ орж эхэллээ. Олон хоног өлөн нойтон явснаас бие нь сул ч, идэх нь өдөр тутам нэмэгдэн угийн бие сайтай чийрэг нь ч нэмэрлээ биз, нүд нь гялалзахаа больж, дөлгөөн тайван болжээ. Үүнд нь Балгаа эмгэн нэг талаар баярлавч, нөгөө талаар түгшинэ. Хэд хоног шивэрсэн бороо хэдийн намдаж, нарлаг таатай өдрүүд эхлэв.

	Гэхдээ л намаг бас л гарцгүй байв. Балгаа эмгэн ч сумын төвд хэл хүргэх бодлоо орхисонгүй, нэг удаа дахин явж баахан даллаж байгаад үр дүнгүй эргэж иржээ. Сурсан зангаараа өөртэйгөө ярьсаар байсан учир нөгөө хүн нь ч энэ бүгдийг мэднэ. Гэхдээ л юу л болбол болог гэсэн шинжтэй тайван байдаг байв. Ухаан ороод долоо хоносны дараа нөгөө хүн нь өндийж,

	— Эмээ, намайг гаргаад өгөөч гэв. Сөөнгөдүү боловч эршүүд сайхан дуутай хүн байв. Балгаа эмгэн түүнд дээлийг нь нөмрүүлээд түшин байж гаргаад гэр түшүүлэн суулгахад жин үдийн нарнаас гялбасан бололтой нүдээ анин баахан сууснаа цэнгэг агаар ус шиг залгилан орчноо хараачилж эхлэв. Алсад өчүүхэн цэг шиг харагдах машинууд руу тэр удаан харлаа. Тэгснээ,

	— Энэ аль ордог зам бэ? гэв.

	— Сум ордог юм аа.

	Нөгөө хүн нь баахан дуугүй сууснаа,

	— Би ч танайд удаан байж болохгүй хүн юм байна даа гэж аяархан хэлэв.

	— Чи оргодол уу?

	Нөгөө нь толгой дохисноо,

	— Ямар ч сайхан агаар вэ дээ! гэж шивнээд нүдээ аньжээ.

	Бамбалзуур нэгэнт хатсан учир эмгэн нэг өдөр зам тосохоор баахан ааруул, бяслаг боогоод гарах гэхэд нь нөгөө хүн дуудан зогсоож:

	— Та намайг хэлэх үү? гэж асуув.

	— Хэсгийн төлөөлөгч, хүн амьтан ирвэл хэл хүргэж байгаарай гэж захисан юм.

	— Мань мэтийг нь л агнаж яваа хэрэг... Танд хүү бий юу?

	— Байхгүй ээ, хүүхээ гэж эмгэн зэвүүцэн дуугараад гарч одов.

	Замаар хөл хөдөлгөөн урьд байгаагүй их болжээ. Улаан туг уриа лоозон болсон машинууд ар араасаа тасралтгүй цувна. Эмгэн зогсохгүй өнгөрөөд байгаа машинуудад гар өргөсөн ч үгүй хүлээв. Асар том хүрдний араа шүд шиг тасралтгүй цувж байгаа энэ олон машин эмгэний гайхлыг төрүүлнэ. Хорвоо дээр ийм олон машин байдаг гэж эмгэний зүүдэнд ч ороогүй билээ. Аймгийн баазын тэргүүдийг эмгэн бараг л дуугаар нь нэг бүрчлэн ялгана. Гэтэл энд дандаа танихгүй жолоочтой зүслээгүй тэрэгнүүд явах бөгөөд зарим нь ийм байдаг гэж урьд нь төсөөлөлд нь ч ороогүй сонин этгээд хэлбэр дүрс бүхий машинууд ч байна. Эмгэн энэ бүхнийг харж зогстол хажууд нь нэг машин ирээд тоос манартал тоормослов. Бүхээгээс зүс сайн таних малилзсан хар хүн гарч ирээд:

	— Балгаа эмээ сайн уу? Ая зан юутай вэ дээ? гэж инээд алдан мэндэллээ.

	— Сайн... гэж эмгэн дурамжхан дуугарав. Жолооч үүнийг нь тоосон ч үгүй.

	— Идээ цагаа элбэг үү? гээд хайрцаг тамхи гаргаж барихаар нь эмгэн хэдий татдаггүй ч олдсон бүгдийг авч байдаг зангаараа нэгийг авч өвөртлөөд:

	— Хэдэн бяслаг л байна гэлээ.

	— Таны бяслаг ч өрөм л гэсэн үг. Хэд байгаа юм бэ?

	— Тав гэж эмгэн бувтнав.

	— Үнийг нь авах уу, юм захих уу?

	— Гурил, давс...

	Жолооч бяслагийг нь аваад хорин төгрөг’сарвайж:

	— Нөгөөдөр үдийн алдад үүгээр өнгөрнө, Барилга орчхоод л эргэнэ гэв.

	— Юун барилга?

	Жолооч бүхээгийн гишгүүр дээрээс эргэн эмгэнийг гайхан харснаа:

	— Уулын үйлдвэрийн барилга. Та дуулаагүй юу? Энд чинь Монголдоо л дээгүүр орох үйлдвэр баригдаж эхэлж байгаа шүү дээ. Аймгаас л том юм болох юм байх гээд хаалгаа тасхийтэл хаан, хярвас хаялуулсаар яваад өглөө. Эмгэн машины хойноос хэсэг харж зогссоноо буцаж алхав.: Үйлдвэр... Энэ үгийг эмгэн олонтоо сонссон боловч юу болохыг нь өдий хүртэл ойлгоогүй, ойлгохыг ч оролдсонгүй билээ. Гэтэл одоо л чухам юу болохыг нь мэдмээр санагдав. Алс холын одны нэр шиг санагддаг байсан энэ үг цаад юмтайгаа, буян өлзий нь дэлгэрсэн Балжуугийнх нь амны зэргэлдээ, өөрөөр хэлбэл, өөрийнх нь амьдралтай хөрш буучихсаныг дуулаад ингэв үү? Гэхдээ л аль юм хөрш буучхаад өөрийг нь тойроод байсныг тэр гэх вэ дээ. Ухаан нь нэгдэл байна. Хавьтаж ойртсон болгон нэгдэл гээд ам тасрахгүй болохоор нь нэг шөнө борооноос зугтан орж ирж, хоног таарсан гурван залуугаас юу болохыг нь асуугаадхаж билээ. Сумын эвлэлийн үүрийн дарга гэж өөрийгөө танилцуулсан монхор цагаан залуу түүнийг эгээ л саяын жолооч шиг гайхан харснаа,

	— Та чинь нэгдэлд ороогүй юм уу? гээд өндийж сууж нэгдлийн тухай ярьж эхэлсэн боловч хажуугийнх нь залуу:

	— Аль вэ, унтъя! Наадахдаа яриад нэмэргүй, мэдрэлийн өвчтэй авгай байгаа юм гээд зогсоочихсонд монхор цагаан залуу:

	— Аа тийм: үү?.. гэж дуугараад юу ч хэлэлгүй хэвтээд өгч билээ. Үүнээс хойш нэгдэл гэгч тэр сайхан зантай хүн ч юм уу, юу юм, хэдэн малыг нь өвөл онд оруулж өгдгийг нь тооцохгүй бол түүний амьдралд ямар ч сэв сүүдэр үлдээлгүй өдий хүрчээ.

	Эмгэн энэ мэтийг бодолхийлсээр гэртээ ирэхэд нөгөө хүн өндийж, нүүр лүү нь хэсэг харснаа:

	— Хэлэв үү? гэж аяархан асуув. Эмгэн амандаа нэг юм бувтнасаар галаа түлж, саахуундаа ус хийн зуухан дээрээ тавьчхаад буруу харан суулаа. Нөгөө хүн ч эргэж хэвтээд унь ширтэн бодлого болж байснаа гэнэт өөрийнхөө тухай ярьж эхлэв. Энэхүү үргэлж амандаа бувтнах буюу хөгшин сэрхтэйгээ хүнтэй ярих мэт ярьж явах мөртөө өөртэй нь үг сольдоггүй эмгэнтэй хэд хоног хамт байгаад уйдсан юм уу яасан, ямар ч гэсэн дуугүй хэвтээд байж чадахгүй болсон бололтой. Ер нь ч яриа нь эмгэнд зориулагдсан биш, бас л өөртөө ярьж байсан ч гэсэн эмгэн амандаа бувтнахаа больж анхааран сонсов.

	Хорих газар хэд хэдэн удаа орохдоо оргосон хүн тайгад бүгвэл олдох нь гонж гэсэн яриа олон хүнээс сонсжээ. «Аавынд» байгаа улсууд бол чөлөөтэй, дураараа явахыг мөрөөдсөн улс байдаг тул, олон жил ууланд бүгж амьдарсан улсын тухай шүүрс алдан ярилцана. Тэдний яриагаар бол бүгэгчид элбэг хангалуун, диваажинд байгаа мэт амьдардаг, ан ав, жимс самар цөм гарын дор байдаг аж. Ингээд сүүлийн удаад мөрдөгдөж байхдаа аймгийн  шоронгоос азаар мултарч айлын морь хулгайлж унаад тайгад гарсан ажгуу. Гэтэл занг нь мэдэхгүй хүнд тайга гэдэг маань тийм ч их буян нь дэлгэрсэн орон биш байжээ. Эхнийхээ шөнө төөрч, харанхуйд хөндлөн мөчирт гуядуулан мориноосоо салаад эмгэнийд иртэл долоо хоног муугаа үзсэн аж.

	Эмгэн энэ яриаг сонсож сууснаа:

	— Буу хаанаас олоо вэ? гэж гэнэт асуув. Нөгөө хүн нь өндөсхийснээ буцаж хэвтлээ.

	— ...Би хээр хаячихсан юм байх гэж бодож байсан юм, танд байгаа юм уу? гэв. Эмгэн юу ч хэлсэнгүй. Нөгөө хүн бодол болон хэвтсэнээ:

	— ...Би ч дүүрсэн хүн дээ... гээд өөр юм хэлсэнгүй, эмгэн ч асуусангүй. Хоёр хоног өнгөрөхөд нөгөө хүн өөрөө босож явж чаддаг болжээ. Тэрээр хийх юмгүй уйдсан бололтой, хөл дээрээ босонгуутаа хар модны давирхай хусаж аваад нарийхан тууз төмрийг мушгин өрөм хийж, эмгэний анхны хөрөнгөний нэг болох чийгт өмхөрсөн авдрыг нь нүхлэн, халуун давирхайнд дүрсэн модон хадаасаар чагталж өнгөлөөд шинэ юм шиг болгов. Ойн захаас зулзаган хар мод хэдийг авчирч, эмгэний муу овоохойн өмхөрч цуурсан багана, хэдэн унийг солилоо. Тэр ч байтугай нарийхан зэс утасны өөдсийг чулуунд үрж үзүүрлээд эмгэнийд хэзээ ч билээ ирж хоносон нэг анчны мартаад явсан эвхдэг тонгоргоны үзүүрээр ольсоор сүвэгч гаргаж зүү хийн, эмгэний хуучин дурдан бүсний сэмэрхийгээс хөвж авсан хялгасан утаснуудыг нийтгээд уранхай цоорхойгоо нөхөж авав. Эмгэн ч хажууд нь хүн юм хийгээд байхад зүгээр сууж чадсангүй, өдөржин үргэлжлэн хийдэг ажлынхаа зав чөлөөгөөр гэр орон, буй юмаа ээлжлэн сэлгэж янзалсаар хүн таних аргагүй болгов. Нөгөө хүн нь юм хийхдээ эв дүйтэй, хийж чадахгүй юм ч үгүй бололтой.

	Эмгэн энэ хүнтэй үг сольдог болсноос хойш сэтгэл нь хөнгөн тун тавлаг байдаг болжээ. Сумын төв рүү хэл хүргэх бодлоо хэдийн  орхиж, муу хөгшин сэрхээ ч гэртээ оруулахаа байв. Өөрөө бол яагаад ингэснээ тайлбарлаж үл чадах бөгөөд амьдралынх нь энэ өөрчлөлтүүд аяндаа л болжээ. Гэхдээ л энэ хүнтэй хөгшин сэрхтэйгээ ярьдаг шигээ ярьж чадахгүй л байлаа. Олон жил хүн амьтнаас хөндий байсаар байгаад төсөөрчихсөнөө ойлгон ярихыг ч нэг их оролдохгүй, харин нөгөө хүнийхээ яриаг хөгжмийн  яруу эгшиг мэт сэтгэлээ дэгэлзүүлэн байж сонсоно.

	Нэг удаа гадаа зууханд эмгэн ээзгий буцалгаж, нөгөө хүн нь эмгэний тайгаас олсон сүхээрээ арав цохиж байж арайхийж цуулдаг мөчрүүдийг ганцхан нуга даран хугалж сууснаа.

	— Эмээ, танайд байгаа гурван хүний зураг чинь юун зураг вэ? гэж асуулаа. Эмгэн хариулах гэснээ хоолойд нь нэг юм тээглэх шиг болов. Юу ч гэх юм билээ дээ. Нөхөр нь аль эрт ардын дайсан гээд сураггүй болсон, хоёр хүүхдээ ч өөрийн хүүхэд гэхэд хэцүү болчихсон билээ. Өтлөх тусам ур харам болж, санах нь ихдээд байхаар нь нэг удаа сум орж, хэдийн хотод очоод төвхнөчихсөн тэднийхээ сургийг гаргахаар оролдсон сон, зайлуул муу хадмууд нь аль эртний хадан гэртээ оччихсон билээ. Сумын төвөөр мэдэж магадгүй гэсэн хэдэн айлаар орсон боловч сураг нь гараагүй юм. Хаа байж, юу хийж явдгийг бүү мэд, тэгэх тусмаа түүнийг өөрийнхөө эх гэж санан дурсаж яваа нь бүр ч үгүй биз ээ. Тиймээс ч эмгэн үг дуугарсангүй. Нөгөө хүн нь мөчир хугачин, хэсэг чимээгүй сууснаа:

	— Хэд хоногоос явъя даа гэсэн нь эмгэнийг цохиод авсны дайтай юм болов.

	— Хаашаа? гэж асуухад эмгэний хоолойд нэг юМ тээглэв.

	— Эргээд л тайга руу гарна даа.

	— Хаширмаар даа. Буцаж очоод үнэнээ хэлбэл яасан юм бэ дээ.

	Нөгөө хүнийх нь нүдний харц хурц болж, алсын замаар цуврах машинууд тийш харснаа:

	— Амин дээр тулсан юм. Надад тийшээ очих зам байхгүй гэж намуухан мөртөө бат хэлэв. Эмгэн түүнийг удаан харснаа:

	— Өөрөө л мэдэж дээ... гэж аяархан хэлээд санаа алдлаа. Нөгөө хүн нь түүний байдлыг ойлгосон бололтой,

	— Гэхдээ би эргэж ирж байна гэв.

	— Нэгтээ явах юм бол эргэж ирэхийн хэрэггүй биз дээ... гэж эмгэн бувтнав. Нөгөө хүн нь нэг бүдүүн мөчрийг уураа гаргах мэт тасхийтэл хугалж овоолгоотой түлээ рүү шидсэнээ:

	— Би багадаа өнчирсөн юм шүү дээ гэж аяархан хэлсэн боловч эмгэн сонсжээ.

	Шөнөжингөө эмгэн унтсангүй. Хоёр хүүхдээ багынх нь төрхөөр нэхэн санаж, тооноор туссан сарны сүүн цагаан туяа хэрхэн гэрийн баруун хаяанаас зүүн тийш хоймор дамжин ахихыг харан сүүлийн хэдэн жил унагаж үзээгүй нулимсаа унаган хэвтжээ. Хүү нь одоо жар шахаж байгаа, охин нь тавин тавтай байх ёстой билээ. Эмгэний сэтгэлд бол түнжин толгойтой, гартаа ногоон даавуун цүнх барьсан улаан бүчтэй горзгор бор банди мөн тийм цүнх барьсан хоёр салаа гэзэгтэй, ширүүн нүдтэй, насныхаа дайнаас өндөр охин хоёр үлджээ. Бурхан өршөөг, талийгаач нөхөр нь нуруу туруу сайтай хүн байж билээ. Эмгэн сэмхэн босож, гэр доргитол хурхиран унтаж байгаа нөгөө хүний дэргэд очлоо. Хэсэг харж зогссоноо эв хавгүйхэн сөхрөн сууж, амьсгалаа дараад нүүрэнд нь нүүрээ ойртуулж удаан ширтэв. Хоймрын зүүн хаяанд унасан сарны туяа гэрийн дотор талыг бүдэг гэрэлтүүлж, бүх юман дээр саарал тоос цацчихсан мэт үзэгдэнэ. Эмгэн нөгөө хүнийхээ нүүрнээс ажилдаа яваад эргэж ирээгүй нөхөр, сураг тасарсан хүү хоёртойгоо төстэй зүйл байгаа эсэхийг ажиглан хайж, сэтгэлдээ хадагдсан тэр хоёрынхоо төрхийг энэ хүнийхтэй тааруулахыг оролдон суув. Харах тусам адилхан юм шиг бодогдоно. Эмгэн түргэн босож, хоймрын авдар дээр байгаа жаазтай зургийг шүүрэн аваад нүдэндээ ойртууллаа. Хагас нүүр нь түлэнхий сорвитой, ууртай харц, янхигар эрүүтэй цэрэг хүний зураг, хоёр жижиг хүүхдийн зурагтай хамт өөдөөс нь ширтэнэ. Унтаж байгаа хүнтэй ямар ч төс алга. Эмгэн мэгшин санаа алдаад, жаазтай зургийн нүүрний шилийг мойног хурууныхаа чичирхийлсЭн үзүүрээр аяархан илбэв. Тэгээд зургийг байранд нь тавьж, орондоо орон хэвтээд:

	— ...Ум мааний бадмий хум... гэж аяархан шивнэв. Амьдралдаа анх удаа маани уншсан нь энэ билээ. Дэргэдээ хүнтэй байхын сайхныг аль эрт мартсан эмгэн хүн хүндээ дасах гэж юу байдгийг одоо л ойлгожээ...

	Маргаашаас нь Балгаа эмгэн хүнс төхөөрч эхлэв. Илүүчилсэн ганц бяслаг, ширхэг ааруулаа нөгөө зоорийг орлодог нүхэндээ хийнэ. Түүний сэтгэлд олон жилээр хураагдан хөгцөрсөн үрээ хайрлах эхийн хайрын үүд зад үсрэв. Гэвч эмгэн үүнийгээ нөгөө хүнээсээ нууна. Гаднаа бол юу ч өөрчлөгдсөнгүй, энэ хоёр мөн л өдөрт тоотойхон үг сольдог хэвээрээ. Нөгөө хүний нь бие бүр сайжирч, өдрийн ихэнхийг гадаа өнгөрүүлэн эмгэний сар хийх ажлыг өдөрт хийн э. Харин нэг удаа эмгэн хувин аваад гарахдаа нөгөө хүн нь хийж байсан юмаа орхичхоод алсад яваа машинуудын зүг ширтэн, нүдэндээ нулимс гүйлгэнүүлэн байхыг ажжээ. Эмгэнийг гарч ирмэгц нүүрээ буруулан ажлаа шамдан хийж эхэлсэн боловч эмгэн нэг харсан зүйлээ мартдаггүй зантай билээ. Нэг удаа Балжуугийн амыг услагч уулын тунгалаг горхиноос ус авахаар яваад таг болчихсон. Эмгэн хүлээж ядаад гарч харвал горхины эргийн чулуун дээр хөдөлгөөнгүй суучхаад ус руу ширтэж байв. Эмгэн ч дуудсангүй оржээ. Нэлээд удсаны дараа нөгөөх нь орж ирээд суун босон баахан холхисноо гэмгүй царай гарган:

	— Эмээ, ойр хавьд нөхөргүй хүүхэн бий юү? гэж тоглоом шоглоомын өнгөөр асуусан боловч хоолой нь чивчиртэл татсан хөгжмийн утас шиг янгинаж байв. Эмгэн ч үүнийг нь мэдрээд мөн л гэмгүй царай гарган:

	— Мухартын аманд Ханддолгор гэж хүүхэн бий. Хоёр хүүхэдтэйгээ л байдаг юм. Уг нь хоёр айлтай саахалт буудагч одоо ганц гэрээрээ л байгаа даа гэжээ.

	— А... Мухартын ам гэдэг чинь хаашаа билээ?

	— Хойшоо хоёр уул даваад орчихно. Явган хүнд бол зайтай л газар.

	Нөгөө хүн нь дахин нэг асуух гэснээ больж буруу хараад хэвтээд өгчээ.

	Үүнийг санаад эмгэн түүний байдлыг анзаараагүй хүн болж малынхаа хашаа руу алхтал, нөгөө хун нь дуудаж зогсоож:

	— Эмээ, танд морь олдох уу? гэв. «...Явах нь...» гэж бодоод эмгэний дотор палхийв. «Хэд хоногоос явъя» гэж хэлснээс хойш эмгэн энэ үгийг түгшин хүлээсэн билээ. Нэг бодоход, явахаар шийдсэн нь баярлууштай, учир нь, энэ хүн ямар ч гэсэн энд удаан байж болохгүйг эмгэн мэднэ. Эрт орой хэзээ нэгэн цагт ямар нэг хүн эднийд ирж л таарна. Гэхдээ л эмгэнд явуулах хүсэл байсангүй.

	Эмгэн арайхийж биеэ эзэмдээд:

	— Надад хаанаас олдох вэ дээ... гэж бувтнав. Нөгөө хүн ч тийм үг сонсоно гэж мэдэж байсан бололтой толгой дохиод ажлаа үргэлжлүүллээ. Зуны дунд сарын хурц наранд гялалзан хөдлөх бүрд нь чийрэг булчингууд нь оволзож байгаа хөрслөг хүрэн нурууг эмгэн удаан ширтэв.

	Эмгэнд морь байсаан. Аль эрт дээр үед хадмынхан нь түүнийг явахад өгсөн цоохор үрээ байж билээ. Унаж явах хэрэгцээ нэг их гарахгүй болохоор эмгэн хүнд эмээл тохож, хатуу олом татахаас төвөгшөөн сул тавьсаар байгаад зэрлэгшүүлчихсэн юм. Соёолон насан дээрээ эмгэнийг (эмгэн ч гэж дээ, тэр үед хүүхэн л байсан хэрэг шүү дээ) ч өөртөө ойртуулахаа больж, хамраа тачигнуулан зугтаах болжээ. Эмгэн тэгэхэд ёстой айгаагүйгээ айсан санагдана. Амны эсрэгт өнгөрөх Монголтрансын зам нээгдээд удаагүй байсан тул машин цөөхөн явахыг хэлэх үү?

	Уулын мухарт унаагүй хоцрох нь түүнд үхэлтэй адил санагдаж байв. Хоёр хоног байдаг л арга чаргаа хэрэглэн хөөцөлдөж, эр юм болсон хойно нэг юм бодогдох юу магад вэ гэж найдахдаа нүдэн дээр нь чармаа нүцгэлж үзсэн ч цусан улаан нүдэлчхээд ойртож өгсөнгүй. Шөнө нь тайга руу ороод алга болчихсон бөгөөд хэд хоногийн дараа ясан хэдрэг болчихсон амьтан, гахайнд хадруулан цувчихсан гэдэс дээрээ гишгэлсээр үлгэн салган ирээд гэрийн гадаа пидхийн унаж мажийгаач болчихсон сон. Тийм том амьтныг зайлуулах чадал эмгэнд байсангүй, харин ялзран хөөж, үнэр танар нь байж суух аргагүй болгоход хамаг хараалаа цувуулсаар хэвтэж байгаа газар нь нүх ухаж булахчаа болсон бөгөөд хэдэн шөнө гэрийнх нь гадуур нохой зээхүүд эргэлдэж билээ...

	Эмгэн үүнийг санаад нөгөө хүнээ морьгүй болохоороо зүрхшээн явчихгүй болов уу гэсэн далд Найдвар төрлөө. Гэтэл маргааш нь нөгөө хүн нь нөхөөстэй дээлээ өмсөөд бүсээ чанга бүсэлж хойд уул даван одов. Эмгэн түүнийг Ханддолгорынд очихоор явлаа гэж тааварлав. Харин яах гэж?! Хань бүлгүй ядарсан хүүхнийхээс унаа дээрэмдэхээр явчихлаа гэж үү? Нөхөргүй хүүхний тухай асуухаар нь эмгэн түүнийг эр хүний л хувьд асууж байна гэж ойлгоод нэг их юм бодолгүй Ханддолгорын тухай хэлчихсэн билээ. Эмгэн гурав хоногийг тун ч зовлонтой өнгөрөөлөө. Шөнө нь хар дарж, сэрэхдээ Ханддолгорын тухай юунд хэлэв хэмээн өөрийгөө зүхнэ. Өдөр нь хойд уулын оройг харуулдаж, юм хийсэн хийгээгүйн хооронд барьж тавин өнгөрөөнө.

	Дөрөв дэх өдрийн өглөө эмгэнийг цайгаа чанаж суутал гадаа нь морин төвөргөөн сонстон нэг хүн гэрийнх нь хажууд буув. Эмгэн барьж байсан тагшаа зуухан дээр тавьчхаад гарвал нөгөө хүн дүүхэлзсэн зээрд зүсмийн морь тушаад сууж байлаа. Нөхөөстэй дээлээ сольчихсон. Ханддолгорын аянгад ниргүүлж үхсэн нөхөр нь амьд сэрүүн ахуйдаа хааяа эмгэнийд ирэхдээ өмсчихсөн харагддаг саарал минчүү дээлийг өмсөж, улбар шар дурдан бүсийг өргөн ороожээ. Бусад хувцсаа ч бас сольчихсон бололтой. Эмгэний хоолой зангирч:

	— Чи хаанаас ирэв? гэвэл,

	— Хандаагийнд очоод ирлээ гээд гэрт оров. Эмгэн бас ороод ёроол нь түлэгдсэн тагшиндаа харуусах ч сөхөөгүй амьтан галаа нэмлээ. Хоёул цайн уун, хэсэг дуугүй сууснаа эмгэн:

	— Тэднийд хоноо юу? гэвэл нөгөө хүн нь далд бодолдоо үл мэдэг инээмсэглэж:

	— Тэглээ гээд эргэнэг ширтэн бодлогошров.

	— Тэднийхэн сайн уу?

	— Сайн. Таны тухай асууж л байна билээ. «Тэгэх л ёстой доо!» гэж эмгэн бодоход мөрөн дээрээс нь хүнд ачаа аваад хаячих шиг болов. Сэтгэл нь сэргэн, дэвтээсэн исгэлэн ааруул шүдгүй амаараа зажлах зуураа:

	— Би чиний тухай муугаар бодоод... гэв.

	— Аргагүй ээ... Хандаа бид хоёр суухаар шийдсэн.

	— Болох уу даа?

	— Болгоно оо. Ууланд овоохой бариад л гарчихна. Эсвэл агуйд...

	— Хүүхдүүд нь яах вэ?

	Нөгөө хүний нь царай барайж, цай ууж байсан мухар шанагаа ширтсэнээ:

	— Одоо шууд явчихгүй л дээ. Би ч бас төвхнөтөл зай байна. Тэгж байтал учир нь олдох биз... гээд огцом босож:

	— За... би явлаа гэв. Эмгэн балмагдаж:

	— Хонохгүй юм уу? гэж асуухад хоолой нь чичирлээ.

	— Өнөө маргаашийн ялгаа юу байх вэ дээ. Тэртэй тэргүй бишгүй л төвөг удлаа. Харин танд их баярласан шүү гээд нөгөө хүн нь гарахад эмгэн хойноос нь гарав. Мориндоо мордсоноо эргэж:

	— Эмээ... Та миний бууг өгөхгүй юү? гэж аяархан асуугаад тур зогссоноо морио даврин  алхуулж нэлээд холдсоноо:

	— Би тан дээр ирж байна аа гэж хашхираад дөрөөн дээрээ өндийн  ергүүллээ. Эмгэн сая мандсан нарны хурц туяанд нуд нь гялбан саравчилж зогсохдоо «...Баригдана даа...» гэж харуусан бодоход гол нь харлав. Нөгөө хүн нь модны захад хүрээд эргэн гараараа далласнаа цааш явахад их тайгын зах болсон залуухан модод түүнийг залгих шиг боллоо.

	Хэд хоног өнгөрөв. Гэвч Догоо эмгэний сэтгэлийн  шаналгаа арилсангүй. Дүүргэж байсан ямар нэг илчлэг зүйлийг нь авчихсан мэт, ханхай цэлгэр болсон хүйтэн гэртээ суухыг ул хүснэ. Хэчнээн жил ганцаараа амьдарч болсон юм хоёрхон сарын дотор болохоо байчихжээ. Хүн гэдэг хүний төлөө л төрсөн юм хойно доо. Нөхөр хүүхдийнхээ жаазтай зураг руу эмгэн харахаа ч байжээ. Яваад өгсөн хүний дүрийг сэтгэлдээ сэргээхийг оролдож ядан байхад нь энэ зураг нүдэнд өртөж, арайхийж босгосон дүрийг нь шаазан шиг хага цохино. Эмгэн хорсон бухимдаж «...Та нар хэдий зурагтай ч аль хэдийнээ миний хувьд амьгүй болсон, гэтэл энэ хүн бол байсан юм, байгаа юм, хадаж өгсөн авдар нь хүртэл энэ байна! Та нар яалаа гэж ингэж байгаа; юм бэ?!» гэж сэтгэл нь хашхирах боловч үүнийгээ өөрөө мэдэхгүй. Эмгэний хувьд түргэн ууртай, уурласан үедээ үсдэж аваад хайр найргүй балбачихдаг нөхөр, эхлээд тосон гүйж ирдэг байснаа сүүлдээ барааг нь хармагц зугтдаг болсон хоёр хүүхэд нь урьдын адил сэтгэлд нь байсаар байгаа мэт санагдана. Энэ бол тийм биш, өөрийгөө албадан тийм гэдэгт итгүүлэхийг оролдож байгаа гэдгээ эмгэн ухаарч чадахгүй л байлаа... Тиймээс жаазтай зургийг яагаад харж чадахгүй байгаагаа өөрөө ч ойлгохгүй явна.

	Өвсний толгой шарлаагүй боловч хэт ханасан шүүсээ дааж ядан нахилзаж, нар өдөр тутмынхаа урт аянд ядарсан мэт налайдаг болов. Жамьянмядаг хэдийнээ дэлбээгээ гүвж, төмсний улаан цэцэг түүний орыг залган нүцгэн энгэрийг бүржээ. Тайгын зүгээс шилмүүсний хурц үнэр ханхалсан чийглэг бүлээн нөөлөг хааяа үлээн, эмгэний хэдэн мал нь модны хаяанаас салахаа байв. Эмгэн нэг өдөр цэцгийн төмс ухаж явтал тайгаас зээрд морьтой хүн гарч ирээд гэрийнх нь гадаа буулаа. «Хүү ирлээ» гэж бодонгуут эмгэний дотор палхийж, уруу газар бүдчин унах шахсаар гэртээ хүрэв. Үнэхээр нөгөө хүн нь иржээ. Эмгэн хэдэн төмстэй уутаа хаяанд тавьж:

	— Чи ирэв үү? гэв.

	— Сайн уу, эгч ээ?

	— Сайн.

	Өнгө орон гялалзсан царай нь туяа татах шиг, ер нь л нүд дүүрэн болсныг эмгэн таатай ажиглав. Цоо шинэ берданк хөлийнхөө дэргэд тавьжээ.

	— Баригдаагүй л явна уу? гэж эмгэн асуулаа.

	— Үгүй ээ. Тайгад гарсан хүн баригддаггүй гэж үнэн бололтой. Би ч эхлээд туршлагагүйтэж, тайгын захад шахуу суусан юм билээ. Харин эртээд нэлээд гүнд нэг агуй олсон. Ойрноос нүүх санаатай.

	— Ямаршуухан байна даа?

	— Гурил, будаа, давс, цайгүй нэлээн ядарлаа. Ялангуяа давс. Гэхдээ олсоон.

	— Аа... Буу хаанаас олоо вэ?

	Нөгөө хүн нь доогтой мушилзаж:

	— Анчин дүрлэсэн нэг юм гэрийн  хажуугаар тэнээд байхаар нь авчихсан.

	— Нударчихаа юу?

	— Үгүй ээ, унтаж байхад нь авсан. Сэрсэн бол ч нухчих л байсан л даа гэж нөгөөх нь тайван хэлээд гарч, бор гөрөөсний шийргүй мөртөө арьстай гуя оруулж ирээд:

	— Үнэр орчих вий л гэж айж явлаа. Надад нэг сайхан хоол хийгээд өгөөч гэв.

	Хоолоо идэж дуусаад нөгөө хүн нь явахаар босов.

	— Чи явах нь уу?

	— Явъя даа. Хандаагийнхаар орчхоод буцъя.

	— Баригдчихуузай.

	— Тайгын онгон сахиус өршөөх биз. Бид хоёр ойрноос овоо хам болоод байгаа гээд нөгөө хүн нь хөгжилтэй инээв. Алслан яваа зээрд морьтой хүний хойноос эмгэн ширтэж, «Битгий л баригдчихаасай даа» хэмээн хөнгөн шүүрс алдлаа.

	Хатуухан өвөл боллоо. Тайгад цас их унаж, ядахдаа Балжуугийн  ам нөмрийг хэлэх үү, хунгарласан цасанд эмгэн алхаж ч чадахгүй байв. Гэвч эмгэн өдөр өдөрт хөөсөөр, гэр орчмынхоо цасыг цэвэрлэжээ. Намар өнтэй байсныг хэлэх үү, эмгэний базаасан хүнс нь энэнтэй адил хоёр өвлийг өнгөрөөж хүрэхээр байлаа. Хэдэн малаа нэгдлийн суурьт өвөлжүүлэхээр өгчихсөн болохоор санаа зовох зүйлгүй, ер нь л өвөлждөг янзаараа өвөлжиж байв. Нөгөө хүн нь цас унахаас өмнөхөн нэг ирчхээд дахин үзэгдсэнгүй. Бодвол хөвчийн их цасанд боогдсон бололтой.

	Сүүлийн үед эмгэн нэг их хэрэгтэй юмаа алдчихсан хүн шиг сэтгэл нь гэгэлзээд, янз бүрийн юм зүүдлээд их л тухгүй байдаг болов. Голдуу л хар дарна. Заримдаа нөхөр, хүүхдүүдээ, амьдралынхаа хамгийн  сайхан үе, аль эрт мартагдсан зүйлсээ зүүдэлнэ. Өөрийнхөө залуу байсныг эмгэн аль эрт мартсан билээ. Гэтэл одоо байн байн залуу төрхөө эргэн харах болжээ.

	Үхэх цаг нь ойртжээ гэж эмгэн шийдээд бага багаар бэлтгэж эхэллээ. Гэхдээ л үхлээ яаруулсангүй. Эмгэн өвөл үхэх дургүй байв. Ядахдаа хаврын урин цагийг хүлээхээр өөрөө өөртэйгөө тогтоод, өвлийн урт шөнүүдэд залуу насныхаа дурсамжийг дахин дахин ирүүлэхээр урин дуудах болжээ.

	Цагаан сараар эмгэнийг огт санаандгүй байтал Ханддолгор хүрээд ирлээ. Өндөр нуруутай, махлагдуу, царайгаар ч тааруухан энэ хүүхэн өмнө нь эднийхээр ганцхан орж ирсэн билээ. Одоо бол царай нь сэргэн засарч, өнгө ороод тийм ч эв дүйгүй харагдахаа больсон үзэгдэнэ. Орж ирэнгүүтээ:

	— Амар байна уу, эмээ гээд гар сунган золгох нь эмгэнд сонин санагдав.

	— Охин минь хаа хүрч явна даа?

	— Танайхыг зорьж ирлээ. Доржпалам таныг эргэж тойрч байгаарай гэсэн юм. Цасанд боогдоод ирж чадсангүй.

	Эмгэн гайхсанаа учрыг тааварлаж:

	— Хүү юү? гэв.

	— Өөр хэн байх вэ дээ?

	— Аа... Ойрд үзэгдэхгүй л байна.

	— Шинэ жилийн дараахан манайд нэг ирсэн.

	«Манайхаар ороогүй байж, эднийхээр ордог байна шүү» гэж бодоод эмгэн гомдох шиг болов. Ханддолгор үүнийг нь тааварласан бололтой:

	— Танайхаар ирэх гэсэн замд нь баахан анчид тааралдаад чадаагүй, манайд ирсэн юм билээ. Танд бугын хөл өгүүлсэн, гадаа байгаа гэв.

	Орой нь хоёулаа бугын махаар банш хийж битүүллээ. Ханддолгор гадуур хувцсаа тайлчихсан хөлсөө арчин банш идэж, тас тас инээнэ. Эмгэн түүнийг харж сууснаа:

	— Чи айхгүй байна уу? гэж асуув.

	— ...Юунаас?

	— Цаадах чинь оргодол шүү дээ.

	— Аа. Би мэднэ ээ. Доржпалам надад хэлсэн.

	— Баригдвал яана?

	— Баригдахгүй ч байж болно шүү дээ.

	Ханддолгорын нүдэнд гунигийн туяа тодорч аягаа тавьснаа:

	— ...Баригдчихвал... Яая гэх вэ. Одоо бол яалаа ч гэсэн өнгөрсөн гэж аяархан хэлснээ эмгэн рүү эгц ширтэж:

	— Би хүүхэдтэй болчихсон. Болъё гэж байгаад болсон гэж чанга хэлэв. Эмгэн дуугүй л чагнаж суулаа. Ханддолгор аягаа авч нэг банш ам руугаа хийгээд:

	— ...Яагаад тэгснийг бүү мэд... Доржпаламаас хүүхэд заавал олмоор санагдсан юм. Ерөөсөө болж өгөхгүй байснаа шинэ жилээр ирэхдээ... Би ч анхандаа биш байх гэж айсан л даа, тэгсэн чинь яг л байна билээ гэв.

	— Яах нь вэ дээ... гээд эмгэн санаа алдлаа. Ханддолгорын нүд гэнэт ууртай, зөрүүд болж:

	— Яах вэ! Эрчүүд над дээр ирэхдээ бүр нэг хэрэглэх ёстой юмаа хэрэглэх гэж байгаа юм шиг ирдэг байсан юм. Гэтэл Доржпалам над дээр ирэхдээ юу гэсэн гэж санана?.. «Хоёулаа сууя» гэсэн юм шүү! Насаар бол надаас дүү шүү дээ гээд түүний дуунд гайхсан өнгө илэрснээ алга болов. Өөр хэн намайг сууя гэх юм бэ? Би ч бас хүн шүү дээ гэлээ. Хоёул хэсэг дуугүй суув. Ханддолгор гэнэт инээд алдаж:

	— Манай суурийн ахлагч нэг юм байдаг юм. Сумын тэвд эхнэр хүүхэдтэй, тэгсэн мөртөө байсхийгээд л над дээр орж ирэхийг яана. Би яах вэ, буруу дуулаагүй бол үгүй гэдэггүй хүүхэн... Доржпаламыг явсны маргааш орой нь манайд хүрээд ирэхээр нь хөөгөөд явуулчихсан, ямар их гайхаж байсан гэж санана! Намайг өвөртөө өөр хүн оруулахаас өнгөрсөн гэдэгт огт үнэмшиж чадахгүй, аргадаад л гуйгаад л... муу хогийг сайхан чадсан даа! гээд тав нь ханасан байртай дахиад инээлээ. Тэгснээ аягаа тавьчхаад, арынхаа орон дээр гараа алдлан унаж:

	— Ай даа, хэнийх ч биш, зөвхөн минийх гэсэн хүнээ хүлээж суух уу? Сайхан даа!!! Сууж чадах, чадахгүй нь хамаа алга! Үгүй дээ л гэхэд тэр хүнээс үлдсэн үр нь байна, би эмийн  хувьд завхай зайдан ч гэсэн, эхийн хувьд сайн эх шүү... гэж сэтгэл дүүрэн хэлэв....

	Цагаан сар гараад удаагүй байхад Доржпалам ирлээ. Өвөл нэлээд зутарсан бололтой, турж ёнхийчихсон, хамар, хацар нь хөлдөөд эдгэж байгаагийн шинж болсон холцруун сорвитой мөртөө хоргой эмжээртэй улаан үнэгэн лоовууз хэлтгий тавьчихсан, энд тэндээ цусанд будагдан харлачихсан боловч харваас шинэ, үзүүрсгэн дотортой хөх торгон дээл хөөргөн бүсэлж, ширэн тоногтой нарийн цагаан эсгий өшиглөжээ. Мөн л нэлээд турж гундсан мориныхоо эмээлийн бүүргээс урт сураар бодон чирсэн байв. Гэрт орж ирэнгүүтээ эзэн хүний ёсоор хоймор гарч суугаад:

	— Аль вэ эмээ, сайхан сүүтэй цай чанаадхаач гэлээ. Эмгэн хөлдөөсөн сүү оруулж, цай тавиад:

	— Хүү минь, зутруухан ороо юу даа? гэв.

	— Зутрах үедээ зутарч л байлаа, гайгүй үедээ ч гайгүй л байсан. Та яаж шуу байв?

	— Би яах вэ, хэвдээ л байна. Чи Хандынхаар очив уу?

	— Амжаагүй л явна.

	— Сүүтэй халуун цай хоёр аягыг уугаад Доржпаламын ясных нь хөлс асгаж, нүүр нь тослогтон гялалзаад, нүд нь сүүмийлээ. Тэрээр нэгэнтээ том эвшээснээ;

	— Ай даа! гэж сэтгэл хангалуун шүүрс алдан суниахад торгон дээлийнх нь оёдол шажигнав.

	— Хүү минь, хувцсаа яаж солио вэ?

	Доржпалам талимаарсан нүдээрээ эмгэн рүү хараад инээмсэглэж,

	— Тайгад бүгсэн босуулд хувцсаа солих ганц л арга байдаг юм шүү дээ гэж хэнэггүй хэлэв.

	— Хүний аминд хүрээ юү?

	— Хүрсээн, эгч ээ. Өөр яах вэ дээ. Нэг бол би түүнийг, нэг бол тэр намайг шүү дээ.

	«...Нээрээ... ийм хүн өөр яах вэ дээ...» гэж эмгэн Доржпаламын дээл дээр үсэрсэн цусны толбыг сэжиглэн харж байхдаа бодлоо. Доржпалам үүнийг нь тааварласан бололтой:

	— ...Гэхдээ энэ бол эзнийх нь цус биш. Бодонгийн цус. Чирч ирэх гэж үйлээ үзэв шүү гээд босож орон дээр хэвтээд төдий л удалгүй гэр доргитол хурхирч эхлэв. Эмгэн дэргэд нь очиж, эвгүй унжсан гарыг нь засаад «...Хүү минь, яана даа...» гэж шивнээд чимээгүй уйлж удаан суужээ.

	Доржпалам өдөржин унтаад, нар ханын толгойд орсон хойно хаван нүүрлэчихсэн босож, цасаар нүүр гараа угаагаад Ханддолгорынх руу давхин одлоо.

	Хэд хоног өнгөрөв. Гуравдугаар сар дундаа орж, энгэрийн цас хайлаад жалга, модны хаяагаар л дун цагаан цас тормойн үлджээ. Газрын чийг үнэртсэн урин өдөр Балгаа эмгэнийд хэсгийн төлөөлөгч орж ирлээ. Амар мэндээ мэдэлцэнгүүт гэр доторхыг тойруулан ажаад сууж, цай уух зуураа гэнэт:

	— Эмээ, ойрд танайхаар гаднын хүн амьтан үзэгдээгүй биз? гэв. Эмгэний дотор палхийсэн боловч хүчлэн биеэ бариад:

	— Үгүй... гэж арайхийн дуугарав.

	— Хачин юм даа... гээд хэсгийн төлөөлөгч толгой сэгсрэв.

	— ...Юу болоо вэ?

	— Эртээд Мухартын аманд нэг сэжигтэй хүн ирсэн гэж суурийнх нь ахлагч хэл хүргэсэн юм. Байдал нь ойрхноос ирсэн бололтой гэсэн. Тэгээд л би таныг мэдэж магадгүй юм... гээд өврөөсөө тамхи гарган асаалаа.

	— Энэ их ой дотор хаана нь юу байгааг би яаж мэдэх вэ дээ...

	— Нээрээ тийм дээ.

	Хэсгийн төлөөлөгч хэсэг дуугүй сууснаа:

	— Тэгээд ерөөсөө хүн амьтан үзэгдээгүй юм биз дээ? гэж лавлав.

	— Үгүй, хүү минь, үгүй.

	— Энэ танай гадаа байгаа гахайн толгой юун толгой вэ? гээд төлөөлөгч эмгэний нүүр лүү эгц ширтлээ. Эмгэн нүүрээ буруулан:

	— ...Аа... Аль өвлийн... нэг анчин.... гэж арай ядан дуугарав.

	— Байдал нь шинэвтэр л толгой шиг байх юм... гэж төлөөлөгч бодлогошронгуй хэлээд тамхиа сорлоо.

	Эмгэн хувингаа аваад гарч, төлөөлөгчийг мориндоо мордон амны эх рүү ергүүлэн одтол гэртээ орсонгүй, малынхаа хашаан дотор оволзон цохилох зүрхээ даран зогсов. «Хүүг эрж яваа байх нь... Хэл хүргэвэл сайн юм сан. Энэ муу тэнэг толгойгоос ганц боллоо. Тэр муу гахайн толгойг эртхэн шулаад булчих байсан юм, даахгүй гэж залхуурсаар байгаад... За байз, Ханддолгор үүнийг мэдээ болов уу, үгүй болов уу? Ямар ч гэсэн хэл хүргэх л юм сан, өөрөө хүрээд ирдэггүй л байх даа...» гэж дэгэлзэн бодсоор төлөөлөгчийг хошуу тойрон далд орсон хойно гэртээ оржээ. Гэвч түмэн зүйлийн бодол эргэлзэн, улам л зовно. Хаанаас гараад ирсэн нь үл мэдэгдэх түгшүүр зүрхийг нь хүйтэн гараар базаж, гэрт нь нэг л юм дутаад байх шиг. Бүртгэж үзвэл цөм л бүрэн байна. Гэвч түгшүүр нь улам л нэмэгдэв. Эмгэн орж, гаран суун босон байсаар цаг ч өнгөрөхийг мэдсэнгүй. Нэг мэдэхэд харанхуй болчихжээ. Аяга цай ууж, жаахан ааруул идсэн болчхоод унтахаар хэвтсэн ч элдэв юм бодогдоод, нойр нь хүрэхгүй удав. Амандаа юм үглэн, хоёр тийш хөрвөөсөөр хэвтээд, нэг мэдэхэд нойрондоо дийлдчихжээ...

	Эмгэн гэнэт сэрэв. Үүр цайх дөхөж байгаа бололтой, тооноор гялалзах одод улам хурц болчихсон анивчин гялалзана. Эмгэн саяхан зүүдэлсэн зүүдээ сэргээн санахыг хичээж, өөрийг нь юу тэгтэл зовоосныг мэдэх гэж оролдов. Гэнэт харанхуйн дунд цахилгаан цахих мэт нэгэн бодол харван орж ирлээ. Эмгэн түргэн босож, хүйтэн шороон шалан дээгүүр хөл нүцгэн явсаар эргэнэгээ тэмтрэн олж, доогуур нь гараа явуулбал хоосон байв...

	Эмгэн орон дээрээ арай ядан ирж суув. Бууг Доржпалам аваагүйг эмгэн мэднэ. Өөрийг нь байхгүйд нэг удаа буугаа эрснээ эмгэнд өөрөө хэлсэн билээ. Гэвч түүнд эргэнэг доороос цухуйж байгаа хиртэй даавууг татаж үзэх ухаан ороогүй юм. Тэгэхээр... тэгэхээр хэсгийн төлөөлөгч л авсан байж таарлаа. Энэ нь ямар гай гамшигт оруулж болохыг эмгэн төсөөлөн бодох гэсэн боловч ухаан нь хүрсэнгүй. Гэхдээ л их аюултай юм болсныг зөнгөөрөө ойлгож байв. Энэ өдрөөс хойш эмгэний олон жил тогтсон цагийн хуваарь алдагдлаа. Оюун санаа нь барин тавин болж, ямар нэг ажил эхэлснээ тэр дор нь мартаж орхино. Гагцхүү Доржпаламыг түргэхэн ирээсэй гэсэн ганцхан бодолд хатаж, гаравч ойн захыг харуулдан, оровч морин төвөргөөн чагнана.

	Доржпалам хэсгийн төлөөлөгч ирснээс долоо хоногийн дараа ирэв. Ядарсан байдал нь арилж царай нь засарсан байх бөгөөд зан ч сайтай байлаа. Харин эмгэний ярианы дараа царай нь барайж, гүн бодолд дарагдав. Тэгснээ:

	— Та тэр бууг эртхэн далд хийчихгүй дээ... гэж аяархан хэллээ.

	— Харин ээ, би бүр таг мартчихаж...

	Эмгэний хоолойноос гарсан өгүүлэхийн аргагүй их харамслын өнгийг Доржпалам мэдрээд:

	— Танд ч ямар буруу байх вэ дээ, сануулаагүйгээрээ би л буруутай гэж тайтгаруулахыг оролдов. Эмгэн урт санаа алдаад:

	— Одоо тэгээд яах вэ? гэж асуулаа. Доржпалам түр бодол болсноо:

	— Ямар ч гэсэн энүүгээр олон үзэгдэж болохгүй боллоо. Ер нь ч тэгээд ирж байгаа цаг, гайгүй биз, погоо гарангуут ирж Хандаагаа аваад таг руу гарна. Хоёр хүүхэд нь дотуур байранд байгаа юм, алзахгүй биз.

	— Цаадах чинь бие давхар шүү дээ.

	— Намар хүртэл зай ч байна, лай ч байна. Заавал эмнэлэгт төрдөг ёстой биш, өөр арга алга.

	Доржпалам шазуураа зуун хэсэг бодлогоширсноо:

	— Би таныг санах байх аа... гэж аяархан хэлээд инээмсэглэхийг оролдсон боловч чадсангүй. Эмгэн үг дуугүй буруу харж нулимсаа арчив.

	...Шөнө нь эмгэн гэнэт сэрлээ. Гэрийн нөгөө талд Доржпалам пижигнэтэл хурхирахаас өөр анир чимээгүй байсан боловч эмгэн хүчлэн чагнав. Гэрийн гадуур хүний хөлийн чимээ гарах шиг санагдав. Хоёр хүн сэм шивнэн ярилцаад чимээгүй болох шиг боллоо. Дахин юм дуулдсангүй, гэвч эмгэн өндийв. Яав ч буруу юм дуулаагүй гэдгээ зөнгөөрөө мэдэрч, аяархан:

	— Миний хүү... гэж дуудлаа. Доржпалам сэрсэнгүй. Дахиад чангахан шиг дуудсанд хурхирахаа больж яраглан эргэснээ, тамшаалаад,

	— ...Аа.„? гэж нойрмог, чанга дуугаар хэлтэл хаалга түгжсэн галын хайч тачигнан унаж, гэрийн үүд цэлсхийн нээгдээд:

	— Битгий хөдөл! Гараа өргө! гэх дуу тасхийлээ. Гэрийн нөгөө талд бөөн пижигнээн эхэлж, гар чийдэнгийн зурвас гэрэлд Доржпаламын цагаан цамц гялсхийснээ алга болоод, хэн нэгэн хүн ёолох сонстов. Баахан улсууд овоорчихсон ноцолдох бололтой, зуух яндан, сав суулга тачигнан учир замбараа нь олдохоо болилоо. Эмгэн амьсгаадан сууснаа гэнэт бие зарсхиймээр муухай шингэн дуугаар чарлаж, Балжуугийн амыг цочоон сэрээв. Үл тасалдах, нэг хөгийн энэ зэвүүн дууг ой мод давтан түрж, саяхан нам гүм байсан ам, мөчрийн хавиралдаан, далавчны сэр сэр алгадах чимээ, амьтны хөлд дайрагдсан хуурай мөчрийн тас нясхийн хугарах чимээгээр дүүрч тух алдав. Эмгэн чарласаар л байлаа. Гэнэт нэг хүн түүний мөрнөөс угз татан:

	— Дуугүй бай! гэж зандрав. Эмгэн сая сэхээ орж харвал гэрт гэрэлтэй болсон байх бөгөөд баахан улсууд өрөөсөн нүд нь хөх няц болчихсон, гартаа гавтай Доржпаламыг тойрон зогсоно. Гэрийн бүх юм ундуй сундуй болчихсон байлаа. Эмгэний мөрнөөс татсан, мөрөн дээрээ дөрвөн жижигхэн одтой залуу эднийг ахалж яваа бололтой хэсгийн төлөөлөгчид хандаж;

	— Энэ үү? гэхэд нөгөөх нь толгой дохив. Залуу эргэн албархуу ширүүн дуугаар:

	— За, та хувцсаа өмсөөд бидэнтэй хамт яв! гэж хүйтнээр хэлтэл Доржпалам:

	— Эмгэнийг бүү оролд! гэж хашхираад ухасхийхэд хажуу дахь улс нь түүнийг барьж зогсоов. Залуу шүд нь өвдсөн мэт ярвайгаад эмгэнийг дахин нэг харснаа:

	— ...За, за... явцгаая. Наадхаа аваад гар! гэлээ. Доржпалам мөрөө сэгсрэн, барьж байсан улсыг тавиулаад:

	— Би өөрөө дөнгөнө гэж шазруун хэлээд хаалга руу алхав. Яг гарах гэснээ зогтусаж:

	— Баяртай, ээж ээ! Хандааг, хүү минь... гэтэл цэг нь араас нь түлхэн гаргав.

	«...Миний хүү...» гэж эмгэн амандаа дуулдах төдий шивнэснээ:

	— Миний хүү!!! 'гэж голд хүйт ортол хашхираад чармай нүцгэн чигээрээ ухасхийн босож, хамгийн сүүлд гарч явсан хэсгийн төлөөлөгчийг захнаас нь угз татан’ унагааж:

	— Хараал идмэрүүд!!! 'Га нар миний хүүгээр яах гээ вэ?! Махыг нь идэж, цусыг нь уух гээ юү? Тэгвэл минийхийг хамт ид! Чөтгөрүүд! Өгөөдөх!! Өгөөдөх! гэж хашхичин нүүр нүдгүй балбан маажилж эхэллээ. Түүнийг арайхийж салгав. Хэсгийн төлөөлөгчийн нүүрээр цус урсаж, үс нь сэгсийжээ. Тэрээр амьсгаадан:

	— ...Өө...ө... Өвчтэй хог... алах нь... Ёх! гэж байснаа түргэн эргэж гарахад бусад нь даган гарлаа. Гэрт таг харанхуй болж, эмгэн л хүйтэн шороон дээр элэглэн хэвтээд:

	— Чөтгөрүүд! Хүүг минь аваад явчихлаа! Миний хүү! гэж хашхиран дөрвөн мөчөөрөө газар балбасаар үлдэв...

	...Эмгэн хүүгээ долоо хоног хүлээлээ. Юмыг яаж. мэдэх вэ, дахиад аз таараад оргочих ч юм билүү, тэгвэл шууд наашаа л ирнэ гэж бодоод өдрийн ихэнхийг харуулдан өнгөрөөнө. Гэвч хүү нь ирсэнгүй. Харин долоо дахь өдрийн нь орой сум явсан Ханддолгор ирээд, Доржпаламыг аймгийн шоронд нэг хонуулаад, хот руу аваад явчихсан тухай уйлан байж хэлэв. Эмгэн үүнийг сонсоод:

	— Аа, тэгээ юү? гэж аяархан мөртөө нэг л юм шийдсэн хүний тайван өнгөөр өгүүлэв.

	— Ямар ч өршөөл байхгүй гэнэ. Би хот явдаг юм билүү? Ардын Их Хурал гэдэг газар хэрэг хийсэн хүмүүсийг өршөөдөг юм гэсэн, тэнд очих уу? гэж Ханддолгор мэгшин өгүүлэв.

	Эмгэн юу ч хэлсэнгүй зуухны гал ширтэн суулаа. Ханддолгор нэлээд удаан сууснаа огцом босож нулимсаа арчаад:

	— Би нүүе. Үйлдвэр оръё. Доржпалам минь байхгүй ч гэсэн хүү нь байгаа юм, хүүг нь л сайн хүн болгоё. Өөр шигээ бичиг үсэг ч мэдэхгүй, харанхуй болхи амьтан биш, эрдэм номтой, хүнд тустай хүн болговол тэр минь баярлах биз... гэж шийдэмгий хэлээд гарч одлоо.

	Эмгэн удтал бодол болон суув. Гал чад падхийн асаж, зуухны бөөр улайна. Тэгснээ гэнэт нойрноос сэрэх мэт гэрийнхээ дотор талыг тойруулан харснаа хоймрын авдар дээрх жаазтай зураг дээр хараагаа тогтоов. Хуучирч шарласан цаасан дээрээс гурван хүний дүрс бүдэгхэн харагдана. Эмгэн түүнээс хараагаа салгах гэсэн боловч чадсангүй. Тэгээд босож жаазтай зургийг гартаа аваад удаан харснаа яах гэж тэгж байгаагаа ч мэдэлгүй зургуудыг жаазнаас нь салгалаа. Одоо гарт нь гялгар өнгөтэй гурван цаас баригдав. Энэ эмгэний амьдралд хэзээ ч сэтгэл зовж үзээгүй хүний гурван хүн өөрийг нь бага зэрэг тээршээсэн бололтой ширтэнэ. Тэгэхээр нь эмгэн зургуудыг гал руу хийлээ. Галын дөл шинэ идшийг дуртайяа ороон авч дүрсхийгээд л үнс болгочхов.

	Эмгэн гадагшаа гарч малынхаа хашааг онгойлгов. Нэрээрээ дуудуулан эрхэлж сурчихсан хонинууд нь бор нүдээрээ түүнийг эелдэг ширтэж, нэгдлийн сууринаас туугдаж ирээд гурав хонож байгаа хоёр үнээ нь халуун хошуугаараа мөрийг нь нудран, «Бид чамайг их санасан шүү» гэх мэт хуугьтал амьсгаадна. Эмгэн хонь, үнээ бүрээ нэг нэг илээд, хөгшин сэрхээ тэврэн үнэрлэснээ хашаагаа онгорхой орхин гэртээ орлоо. Бүх сав суулгаа гэрийн нэг талд хураагаад өвлийн нөөцөөс үлдсэн ааруул, хатаасан бяслагаа аяганыхаа ширээн дээр овоолоод орхив. Авдар доторх хөгц чийг үнэртсэн хуучин хувцаснуудаа гаргаж хаяандаа овоолоод, аль эрт цагт нөхрийнхөө авч өгсөн ганц алтан бөгжийг гарган хуруундаа зүүлээ. Тэгээд орондоо орж хэвтэв.

	Энэ дэлхий дээр түүнд өөр хийх юм байсангүй. Эмгэн чадах ядахаараа бүхий л хүчээ шавхан амьдралын төлөө тэмцсэн билээ. Хатуу ширүүн хувь заяатайгаа үхэлдэн зууралдаж, наян жилийн турш өдөр болгон, цаг тутам нэгийг булаацалдсаар өдий хүрчээ. Юуны тулд ингэж байгаагаа тэр хэзээ ч бодож байсангүй, бодох ч зав байсангүй.

	Ганцхан заяасан амьдралаа эргэж харах зүйлгүй өнгөрөөсөн түүнд хоргодох юм даанч алга байв. Тиймээс тэрээр хэзээ бүхнийг мартуулагч гүн нойр зузаан хөнжлөөрөө өөрийг нь нөмрөхийг тайван хүлээж хэвтлээ.

	Гадаа хавар ид хүчээ авч байв. Тайгын зүгээс нялх ногоо, давирхайн хурц үнэр ам уруудан тархаж, энэ үнэрт согтсон болжморууд хөөрсөн сэтгэлээ дарж үл чадан чих дүлийртэл орилолдож, галзуурсан мэт нисэн буун тонгочих нь өнчин бор гэрийг дамжлах нь уу гэлтэй...

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

